
ᐊᖏᔪᖅᑳᕐᒥᑦ ᑐᓴᕋᔅᓴᑦ
ᐅᐱᕐᖓᖅ 2019 ᐱᓕᕆᐊᔅᓴᖃᕐᓇᕈᓘᔭᕐᓯᒪᕕᐅᑎᒻᒪᑦ ᕿᑭᖅᑕᓂᒃᑯᓐᓂ ᐃᖅᑲᓇᐃᔭᖃᑎᒌᓄᑦ. 

ᕿᓚᒥᕐᔪᐊᕌᓗᒃ ᑕᐃᒪᙵᑦ ᒫᑦᓯᒥ ᑲᑎᒪᔩᑦ ᑲᑎᒪᓚᐅᕐᓯᒪᒻᒪᑕ ᐃᓚᒋᔭᐅᓯᒪᒐᑦᑕ 

ᐃᖅᑲᐅᒪᓇᐃᓐᓇᕐᓂᐊᖅᑐᒥᒃ ᒐᕙᒪᑐᖃᒃᑯᓐᓂᑦ ᒪᒥᐊᕝᕕᐅᑎᓪᓗᒋᑦ ᐳᕙᓪᓗᓇᖅᑐᖅ 

ᐱᔭᕆᐊᑐᔪᒃᑰᕈᑕᐅᓚᐅᕐᓯᒪᓂᖓᓂᒃ, ᓄᓇᕐᔪᐊᕐᒥ ᐊᕙᑎᒥᒃ ᑲᑎᒪᓂᕐᒥᒃ ᐃᑲᔪᕐᓱᐃᓪᓗᑕ ᑕᓪᓗᕈᑎᐅᑉ 

ᐃᒪᖓᓂᒃ, ᐊᒻᒪᓗ ᓴᖅᑭᑎᑦᑎᓂᕐᒥᒃ ᐊᕐᕌᒍᒐᓴᓐᓂᑦ ᖃᐅᔨᕙᓪᓕᐊᒍᑕᐅᓯᒪᔪᓂᑦ ᐃᖅᑲᓇᐃᔮᕆᓯᒪᔭᕗᑦ 

ᐱᔾᔪᑎᒋᓪᓗᒋᑦ ᑐᑭᒧᐊᒍᑎᔅᓴᓂᑦ ᐊᕙᑎᒥᒃ ᖃᐅᔨᓴᕈᑎᓂᑦ ᐅᖅᓱᐊᓗᓕᕆᓂᕐᒧᑦ ᒑᓯᓕᕆᓂᕐᒧᓪᓗ 

ᓴᓐᓂᕈᑎᐅᑉ ᐃᒪᖓᓂ ᐊᒻᒪᓗ ᕿᑭᖅᑖᓘᑉ ᐃᑭᕋᓴᖓᓂ.  

ᐅᐱᒍᓱᑦᑐᖓ ᑕᑯᔭᕆᐊᔅᓴᖅ ᑐᓂᓯᒪᓂᖏᓐᓂᒃ ᐃᖅᑲᓇᐃᔭᖃᑎᕗᑦ ᐊᑐᖅᑎᑦᑎᒋᐊᒃᑲᓂᕐᓂᕐᒥᒃ 

ᐱᒻᒪᕆᐊᓗᓐᓂᑦ ᐱᓇᓱᐊᕈᑕᐅᔪᓂᑦ ᐱᕚᓪᓕᕈᑕᐅᓂᐊᖅᑐᓂᑦ ᓱᕈᓯᕐᓄᑦ, ᐃᓅᓱᑦᑐᓄᑦ ᐃᓚᒌᓄᓪᓗ 

ᓲᕐᓗ ᐱᒋᐊᕈᑕᐅᓚᐅᖅᑐᒥ ᐸᐃᕆᕕᓕᕆᓂᕐᒧᑦ ᑲᑎᒪᕕᔾᔪᐊᓂᕐᒥ ᐊᒻᒪᓗ ᐊᕐᕌᒍᑕᒫᑦ ᐃᓅᓱᑦᑐᓂᑦ 

ᑲᑎᒪᑎᑦᑎᖃᑦᑕᓂᕐᒥᒃ.  

2019 ᐊᑕᐅᓯᐅᖃᑎᒌᑦ ᓄᓇᓕᒐᓴᕐᔪᐊᖁᑎᓖᑦ ᓄᓇᕐᔪᐊᓕᒫᒥ ᐊᕐᕌᒍᕆᒻᒪᒍ ᓄᓇᖃᖅᑐᑐᖃᕐᓄᑦ 

ᐅᖃᐅᓯᕐᓄᑦ, ᐃᓄᓐᓄᑦ ᑕᒪᓐᓇ ᓄᑖᓂᑦ ᐱᓇᓱᐊᕋᔅᓴᖃᕈᑕᐅᒻᒪᑦ ᐊᑐᖅᑎᑦᑎᒋᐊᒃᑲᓂᕐᓂᕐᒧᑦ 

ᐱᒻᒪᕆᐅᓂᖓᓂᒃ ᐃᓄᒃᑎᑐᑦ. ᑕᕝᕗᖓ ᐃᓱᖃᕐᓗᒍ, ᕿᑭᖅᑕᓂᒃᑯᑦ ᐃᖅᑲᓇᐃᔭᖅᑎᖏᑦ ᑲᑎᒪᔨᖏᓪᓗ 

ᐃᓚᒋᔭᐅᔪᔪᑦ ᐃᓅᒐᑦᑕ ᐃᓄᒃᑑᖅᑕ ᑲᑎᒪᕕᔾᔪᐊᓂᕐᒥ ᐅᖃᐅᓯᖃᖃᑦᑕᓂᐊᕐᖓᑕ ᑐᑭᒧᐊᒍᑎᔅᓴᖏᓐᓂᑦ 

ᓲᖑᓯᑎᑦᑎᕙᓪᓕᐊᓂᕐᒥᒃ ᐅᖃᐅᓯᑦᑎᓐᓂᒃ ᓄᓇᕗᒥ. 

ᐱᓕᕆᔨᕗᑦ ᐱᓕᕆᕈᓘᔭᕐᓯᒪᒻᒥᒻᒪᑕ ᓄᑖᓂᑦ ᑐᓴᐅᒪᑎᑦᑎᒋᐊᒃᑲᓐᓂᕈᑎᔅᓴᓂᑦ ᐱᕚᓪᓕᕈᑎᔅᓴᓂᑦ 

ᓇᓗᓇᐃᕐᓯᒍᑕᐅᓯᒪᔪᓂᑦ ᐃᓄᓐᓄᑦ ᑐᕌᖓᔪᓂᑦ ᓄᓘᔮᓕᕆᓂᕐᒥ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 

ᐱᕚᓪᓕᕈᑎᔅᓴᖏᓐᓄᓪᓗ ᐊᖏᕈᑎᓂᑦ ᐊᒻᒪᓗ ᐊᑐᖅᑎᑦᑎᒋᐊᒃᑲᓂᕐᓂᕐᒧᑦ ᑐᑦᑕᕐᕕᒻᒥᑦ ᐊᒻᒪᓗ ᕿᑭᖅᑕᓂ−

ᑲᑐᔾᔨᖃᑎᒌᒍᑕᐅᔪᑎᒍᑦ ᐱᓕᕆᐊᓂᑦ ᐃᓄᓐᓄᑦ ᐃᓕᓐᓂᐊᕈᑕᐅᕙᑦᑐᓂᑦ ᐃᖅᑲᓇᐃᔮᖅᑖᕈᑕᐅᕙᑦᑐᓂᓪᓗ.

ᐅᕙᓐᓄᑦ, ᖁᕕᐊᓇᓗᐊᙳᐊᓚᐅᖅᑐᖅ ᑕᒫᓂ ᐅᐱᕐᖔᖅ ᐃᓚᒋᔭᐅᔪᓐᓇᓚᐅᕋᒪ ᐊᕙᑎᓂᑦ ᐊᕐᕌᒍᓂᑦ 

ᓇᓪᓕᐅᓂᕐᓯᐅᕈᑎᖃᖅᑎᓪᓗᒋᑦ ᓄᓇᕗᒥ ᕿᒧᔅᓯᐅᕐᔪᐊᕐᓂᐅᓚᐅᖅᑐᖅ ᐃᒃᐱᐊᔪᒻᒥ ᐊᒻᒪᓗ ᑕᑯᔭᕆᐊᔅᓴᖅ 

ᐅᐱᒍᓱᓐᓂᖏᓐᓂᒃ ᖁᕕᐊᓱᐊᓂᖏᓐᓂᓪᓗ ᐃᓕᖅᑯᓯᑦᑎᓐᓂᒃ ᓇᖅᑭᑎᑦᑎᕙᓪᓕᐊᓂᖅ ᐊᑑᑎᑎᑦᑎᕙᒻᒪᑦ 

ᐃᓄᓐᓄᑦ ᓄᓇᓕᓐᓄᑦ. 

ᐊᐅᔭᖅ ᓱᑲᑦᑐᐊᓗᒻᒥᒃ ᑎᑭᐅᑎᕙᓪᓕᐊᓕᕇᕐᒥᑎᓪᓗᒍ, ᓂᕆᐅᑉᐳᖓ ᐃᓚᒋᔭᐅᖃᑦᑕᕐᓂᐊᕆᐊᔅᓴᖅ 

ᐊᒥᓱᒃᑲᓂᕐᓂᑦ ᓄᓇᓕᓐᓄᑦ−ᐊᐅᓚᑕᐅᔪᓂᑦ ᑲᑎᓂᐅᕙᑦᑐᓂᑦ ᐊᑐᖅᑕᐅᕙᑦᑐᓂᓪᓗ ᐃᓚᒋᔭᐅᓪᓗᓂ 

ᖁᕕᐊᓲᑎᖃᕐᓂᖅ ᓄᓇᕗᑦ ᐅᓪᓗᖓᓂᒃ. 

ᖁᔭᓐᓇᒦᒃ,

ᐸᐅᓗᓯ ᐊᕿᐊᕈᖅ,
ᐊᖏᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ 

ᑐᓴᕋᔅᓴᑦ 
TUSARASSAT

ᐅᐱᕐᖔᖅ 2019



ᕿᑭᖅᑕᓂᒃᑯᑦ ᐃᖅᑲᓇᐃᔭᖅᑐᑦ ᐳᕙᓪᓗᓇᖅᑐᖅ 
ᐋᓐᓂᐊᒍᑕᐅᖃᑦᑕᖁᒍᓐᓃᖅᑐᒍ

ᓇᓂᓚᕗᑦ 
ᒪᒥᐊᒍᑕᐅᓂᖓ

ᕿᑭᖅᑕᓂᒃᑯᑦ ᐊᖏᕐᓯᒪᔪᑦ ᐳᕙᓪᓗᓇᖅᑐᖅ ᐋᓐᓂᐊᒍᑕᐅᖃᑦᑕᖁᒍᓐᓃᖅᑐᒍ ᓄᓇᑦᑎᓐᓂ, 

ᐊᒻᒪᓗ ᓇᒥᓕᒫᖅ ᐃᓄᐃᑦ ᓄᓇᖓᓐᓂ. ᐳᕙᓪᓗᓇᖅᑐᖅ ᓄᖅᑲᖓᑎᑕᐅᔪᓐᓇᑎᐊᕐᖓᑦ 

ᐋᖅᑭᑦᑕᐅᔪᓐᓇᖅᑐᓂᓗ. ᑭᓯᐊᓂᓕ, ᐳᕙᓪᓗᓇᖅᑐᖅ ᓯᐊᒻᒪᓲᖑᒻᒪᑦ ᓈᒻᒪᖏᑦᑐᖅᑕᖃᖅᑎᓪᓗᒍ. 

ᖃᐅᔨᒪᔪᒍᑦ ᐳᕙᓪᓗᓇᖅᑐᖅ ᐋᓐᓂᐊᒍᑕᐅᖃᑦᑕᕈᓐᓃᖁᒍᑦᑎᒍ ᓄᓇᓕᖁᑎᕗᑦ ᐃᓘᓐᓇᑎᒃ 

ᑲᑦᑐᖓᐃᕐᕕᐅᑦᑎᐊᕆᐊᖃᕐᖓᑕ ᓈᒻᒪᑦᑐᓕᕕᐅᓗᑎᒃ ᐃᓪᓗᖃᖅᑎᑕᐅᓂᕐᒧᑦ, ᓂᕿᓂᑦ ᐊᐅᓚᑦᑎᓂᕐᒧᑦ, 

ᐃᓄᐃᑦ ᐃᖅᑲᓇᐃᔮᔅᓴᖃᖅᑎᑕᐅᓗᑎᒃ, ᐊᒻᒪᓗ ᐅᐸᕝᕕᔅᓴᖃᕐᓗᑎᒃ ᐃᓄᓐᓄᑦ−ᑐᕌᖓᔪᒥᒃ ᐊᒻᒪᓗ 

ᐃᓕᖅᑯᓯᖓᓐᓄᑦ ᐊᑦᑕᓇᙱᑦᑐᒥᒃ ᐳᕙᓪᓗᑦᑐᓄᑦ ᑲᒪᒋᔭᐅᕕᐅᔪᓐᓇᖅᑐᒥᒃ.

  

ᐅᓪᓗᒥ, ᕿᑭᖅᑕᓂ ᓄᓇᓖᑦ ᐃᓄᐃᑦ ᓱᓕ ᐳᕙᓪᓗᖃᑦᑕᖅᑐᑦ ᐊᒥᓲᓂᕆᕙᑦᑕᖏᑦ ᓈᓴᐅᑎᑎᒍᑦ 

300ᕌᖅᑎᖅᑐᒥᒃ ᖁᕝᕙᓯᓐᓂᓴᐅᒻᒪᑦ ᑕᑯᓪᓗᒋᑦ ᓴᓂᐊᓂ ᑲᓇᑕᒥ−ᐃᓅᓯᒪᔪᑦ ᓄᓇᖃᖅᑐᑐᖃᐅᙱᑦᑐᑦ. 

ᕿᑭᖅᑕᓂᒃᑯᑦ ᓱᓕ ᑐᐊᕕᖅᑐᒥᒃ ᐱᕈᕐᐸᓪᓕᐊᑎᑦᑎᖁᔨᔫᒐᓗᐊᑦ ᓄᓇᑦᑎᓐᓂ ᐋᖅᑭᐸᓪᓕᓂᐊᕐᖓᑕ 

ᐃᓄᐃᑦ ᐃᓅᓯᖏᑦ ᐊᒻᒪᓗ ᐱᓇᐃᓗᑕᐅᕙᑦᑐᑦ ᐱᓇᐃᓗᑕᐅᒍᓐᓃᕐᓂᐊᕐᖓᑕ ᕿᑭᖅᑕᓂ ᓄᓇᓕᓐᓂᑦ 

ᐊᒻᒪᓗ ᐊᓯᖏᓐᓂᑦ ᑲᓇᑕᒥᐅᓂᑦ.   

ᕿᑭᖅᑕᓂᒃᑯᑦ ᐱᓕᕆᖃᑎᖃᓪᓚᑦᑖᖅᑐᑦ ᓄᓇᓕᖁᑎᑦᑎᓐᓂᒃ, ᓄᓇᕗᑦ ᒐᕙᒪᒃᑯᖏᓐᓂᑦ, ᐊᒻᒪᓗ ᓄᓇᕗᑦ 

ᑐᙵᕕᒃᑯᑦ ᑎᒥᖓᓐᓂᑦ ᐋᖅᑮᓇᓱᑦᑐᑎᒃ ᓄᓇᕗᒥ ᐳᕙᓪᓗᓇᖅᑐᖅ ᐋᓐᓂᐊᒍᑕᐅᖃᑦᑕᖁᒍᓐᓃᖅᑐᒍ 

ᖃᓄᖅᑑᕈᑎᔅᓴᓂᑦ ᐸᕐᓇᐅᑎᓂᑦ. ᑕᐃᒫᔅᓴᐃᓐᓇᖅ ᐃᓱᒪᖃᑎᖃᖅᑐᒍᑦ ᐃᓄᐃᑦ ᑕᐱᕇᖏᓐᓂᑦ ᑲᓇᑕᒥ 

ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑕᒪᑐᒥᖓ ᑲᑦᑐᖓᐃᕈᑎᒋᓯᒪᔭᑦᑎᓐᓂᒃ: ᐸᓚᕐᓯᐅᒥᖁᓪᓗᒋᑦ 

ᐊᒥᓲᓂᕆᕙᑦᑕᖏᑦ ᐳᕙᓪᓗᐸᑦᑐᑦ ᐃᓄᐃᑦ ᓄᓇᖓᓐᓂ ᓇᒥᓕᒫᖅ ᓇᑉᐸᖏᓐᓂᒃ 2025 ᑐᖔᓂ, ᐊᒻᒪᓗ 

ᐳᕙᓪᓗᓇᖅᑐᖅᑕᖃᕈᓐᓃᖁᓪᓗᒍ ᓄᓇᑦᑎᓐᓂ 2030 ᑐᖔᓂ. 

ᐳᕙᓪᓗᓇᖅᑐᖅᑕᖃᕈᓐᓃᖁᓪᓗᒍ ᕿᑭᖅᑕᓂ ᓄᓇᓕᓐᓂᑦ ᑐᐊᕕᖅᑐᒥᒃ ᐱᕈᕐᐸᓪᓕᐊᑎᑦᑎᔭᕆᐊᓖᑦ 

ᐱᓇᐃᓗᑕᐅᕙᑦᑐᑦ ᐊᑐᕈᓐᓃᓂᐊᕐᖓᑕ. ᐅᓪᓗᒥᒧᑦ ᑎᑭᑦᑐᒍ, ᐃᓄᓕᒫᓄᑦ ᖃᓄᖅᑑᕈᑕᐅᔪᑦ 

ᑲᔪᓯᒋᐊᒃᑲᓐᓂᕈᒥᓇᖃᑦᑕᖅᑐᑦ, ᑭᓯᐊᓂ ᓈᒻᒪᖏᑦᑐᑦ. ᕿᑭᖅᑕᓂᒃᑯᑦ ᓇᓗᓇᐃᕐᓯᑲᓐᓂᖁᔨᔪᑦ 

ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᓐᓂᑦ ᑲᑦᑐᖓᐃᕈᑎᒋᓯᒪᔭᖏᓐᓂᒃ ᑲᒪᒋᔭᖃᕐᓂᕐᒧᑦ ᐃᓄᓐᓄᑦ 

ᐃᓪᓗᓕᕆᓂᕐᒧᑦ ᑐᐊᕕᕐᓇᕐᓂᖓᓂᒃ, ᐊᒻᒪᓗ ᓲᖑᓯᑎᑦᑎᒋᐊᖁᓪᓗᒋᑦ ᐃᑲᔪᕐᓱᐃᓂᖏᓐᓂᒃ ᐃᓄᐃᑦ 

ᓂᕿᓂᑦ ᐊᐅᓚᑦᑎᖃᑦᑕᕆᐊᖃᕐᓂᖏᓐᓂᒃ ᐊᒻᒪᓗ ᐃᓄᓐᓄᑦ ᐃᖅᑲᓇᐃᔮᔅᓴᖅᑕᖃᕆᐊᖃᕐᓂᖓᓂᒃ. 

ᑕᒪᓐᓇ ᑲᑦᑐᖓᐃᕈᑕᐅᓯᒪᔪᖅ ᑲᒪᒋᔭᐅᓕᖅᑲᑦ, ᕿᑭᖅᑕᓂᒃᑯᑦ ᓂᕆᐅᑦᑐᑦ ᑲᑐᔾᔨᓗᑕ 

ᐳᕙᓪᓗᓇᖅᑐᖅᑕᖃᕈᓐᓃᕈᓐᓇᕐᖓᑦ ᐃᓄᐃᑦ ᓄᓇᖓᓐᓂ. 

ᑲᓇᑕᐅᑉ ᐊᖏᔪᖅᑳᕐᔪᐊᖓᑦ, ᔭᔅᑎᓐ ᑐᕉᑑ, ᒪᒥᐊᕝᕕᖃᓪᓚᑦᑖᔪᒻᒪᑦ ᑭᒡᒐᖅᑐᐃᓪᓗᓂ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᐃᓄᓐᓄᑦ ᖃᓄᐃᓕᐅᕈᑎᒋᖃᑦᑕᕐᓯᒪᔭᖏᓐᓄᑦ ᐳᕙᓪᓗᓇᖅᑐᖅ ᓯᐊᒻᒪᕐᓯᒪᑎᓪᓗᒍ 

ᓇᒥᓕᒫᖅ ᑕᐃᔅᓱᒪᓂ 1940ᖏᓐᓂ 1960ᖏᓐᓄᑦ ᑎᑭᑦᑐᒍ. ᑖᓐᓇ ᒪᒥᐊᓐᓂᖅ ᐊᑐᖅᑕᐅᔪᔪᖅ 

ᐃᖃᓗᓐᓂ ᒫᑦᓯ 8ᖑᑎᓪᓗᒍ ᓵᖓᓂ ᐊᒥᓱᐊᓗᐃᑦ ᑲᑎᒪᑎᓪᓗᒋᑦ ᑕᒪᑐᒧᖓ ᐊᑑᑎᕕᐅᓯᒪᔪᑦ ᐃᓄᐃᑦ 

ᓇᑭᑐᐃᓐᓈᕐᓯᒪᔪᑦ ᐃᓄᐃᑦ ᓄᓇᖓᓐᓂ. 

ᐳᕙᓪᓗᓇᖅᑐᖅ ᓯᐊᒻᒪᕐᓯᒪᑎᓪᓗᒍ, ᑕᐃᓴᖏᓐᓃᑦᑐᑦ ᐃᓄᐃᑦ ᐊᐅᓪᓛᑎᑕᐅᓚᐅᕐᓯᒪᒻᒪᑕ ᓄᓇᖏᓐᓂᑦ 

ᐳᕙᓪᓗᓂᕐᒧᑦ ᐃᓅᓕᓴᖅᑕᐅᔭᖅᑐᖅᑐᑎᒃ ᖃᓪᓗᓈᑦ ᓄᓇᖓᓐᓄᑦ ᑲᓇᑕᒥ, ᑕᐅᓇᓃᓕᖅᑐᑎᒃ 

ᐊᑐᕈᓐᓃᖅᑎᑕᐅᓯᒪᔪᑦ ᐅᖃᐅᓯᖏᓐᓂᒃ, ᐃᓕᖅᑯᓯᖏᓐᓂᒃ, ᑲᑎᒻᒪᑦᑎᒍᓐᓃᖅᑎᑕᐅᓯᒪᓪᓗᑎᒃ 

ᐃᓚᖏᓐᓂᒃ. ᐊᒥᓱᓂᑦ, ᐃᓄᐃᑦ ᑐᖁᔭᕋᐃᒻᒪᑕ ᐃᓗᕕᖅᑕᐅᖃᑦᑕᕐᓯᒪᒻᒪᑕ ᐅᖓᓯᒋᔭᖏᓐᓂ ᓄᓇᖏᑕ. 

ᐃᓚᖏᓪᓗ ᖃᐅᔨᒃᑲᖅᑕᐅᖃᑦᑕᓚᐅᕐᓯᒪᙱᒻᒪᑕ ᐃᓅᒍᓐᓃᕋᓗᐊᕋᐃᒻᒪᑕ ᐃᓚᓪᓚᑦᑖᖏᑦ ᐅᕝᕙᓘᓐᓃᑦ 

ᓇᒥ ᐃᓗᕕᖅᑕᐅᓯᒪᒻᒪᖔᑕ.   

ᑲᓇᑕᐅᑉ ᐊᖏᔪᖅᑳᕐᔪᐊᖓ ᓇᓗᓇᐃᕐᓯᔪᒻᒥᔪᖅ ᐱᒋᐊᖅᑎᑕᐅᓂᖓᓂᒃ ᓇᓂᓚᕗᑦ 

ᐱᓇᓱᐊᕈᑕᐅᔫᑉ, ᐋᖅᑭᓱᖅᑕᐅᓯᒪᔪᖅ ᑲᑐᔾᔨᖃᑎᖃᖅᑐᑎᒃ ᐃᓄᓐᓂᑦ. ᓇᓂᓚᕗᑦ ᐱᓇᓱᐊᕈᑕᐅᔪᖅ 

ᐃᑲᔫᑎᖃᖃᑦᑕᓂᐊᖅᑐᖅ ᐃᓚᒌᓄᑦ ᓇᓂᓯᓂᕐᒥᒃ ᑐᑭᓯᔾᔪᑎᔅᓴᓂᑦ ᐃᓚᖏᑕ ᒥᔅᓵᓄᑦ 

ᐊᐅᓪᓚᖅᑎᑕᐅᓚᐅᕐᓯᒪᔪᓂᑦ ᐳᕙᓪᓗᑦᑐᖃᖅᑎᓪᓗᒍ. ᐃᑲᔫᑎᖃᕐᓂᐊᕐᒥᔪᖅ ᐊᓯᖏᓐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᐱᒻᒪᕆᐅᓂᕋᖅᑕᐅᔪᓂᑦ ᐃᓄᓐᓄᑦ, ᐃᓚᒋᔭᐅᓪᓗᑎᒃ ᐃᓱᒪᓕᕆᔨᓄᑦ 

ᐃᑲᔪᖅᑕᐅᓂᖅ ᐊᒻᒪᓗ ᐃᖅᑲᐅᒪᑎᑦᑎᓂᕐᒧᑦ ᐊᑐᖅᑕᐅᖃᑦᑕᓂᐊᖅᑐᓂᑦ.

ᒪᒥᐊᓐᓂᖅ ᐊᒻᒪᓗ ᓇᓂᓚᕗᑦ ᐱᓇᓱᐊᕈᑕᐅᔪᖅ ᑲᔪᓯᒍᓐᓇᕐᓯᒪᔫᒃ ᐃᑲᔪᖅᑎᒌᑦᑐᑎᒃ 

ᐱᓇᓱᐊᕈᑎᖃᕐᓯᒪᓂᖏᓐᓄᑦ ᑲᓇᑕᐅᑉ ᒐᕙᒪᒃᑯᖏᑦ, ᐃᓄᐃᑦ ᑕᐱᕇᒃᑯᑦ ᑲᓇᑕᒥ, ᐃᓄᕕᐊᓗᐃᑦ 

ᐊᕕᑦᑐᕐᓯᒪᓂᐅᔪᓂᑦ ᑎᒥᖓᑦ, ᒪᑭᕕᒃ ᑯᐊᐳᕇᓴᓐ, ᓄᓇᑦᓯᐊᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ 

ᑎᒥᖓᑦ.

ᐅᖃᐅᓯᕆᓯᒪᔭᕗᑦ ᓵᓚᔅᓴᖅᑐᑦ ᐱᖓᔪᒋᓕᖅᑕᖓᓂ 
ᐊᕐᕌᒍᑕᒫᑦ ᐊᑐᖅᑕᐅᕙᑦᑐᒥ ᕿᑭᖅᑕᓂᒃᑯᑦ 
ᐃᙱᐅᓯᐅᓕᐅᑎᑎᑦᑎᓂᖏᓐᓂ/
ᐅᖃᓗᕋᐅᔭᐅᑎᓕᐅᑎᑎᑦᑎᓂᖏᓐᓂ 

ᒫᑦᓯᐅᑎᓪᓗᒍ, ᕿᑭᖅᑕᓂᒃᑯᑦ ᓴᖅᑭᑎᑦᑎᔪᒻᒪᑕ 

‘ᐅᖃᐅᓯᕆᓯᒪᔭᕗᑦ: ᐃᓄᐃᑦ ᑕᑯᓐᓈᖅᑕᖓᓐᓂᒃ 

ᖃᓄᖅ ᐅᖅᓱᐊᓗᓕᕆᓂᖅ ᒑᓯᓕᕆᓂᕐᓗ ᐅᕙᑦᑎᓐᓄᑦ 

ᐊᑑᑎᓂᖃᕈᓐᓇᕐᒪᖔᖅ.’ ᑖᓐᓇ ᓇᐃᓈᕐᓯᒪᓪᓗᒍ 

ᑎᑎᕋᖅᑕᐅᓯᒪᔪᖅ ᑎᑎᕋᕐᓯᒪᔪᑦ ᖃᐅᔨᒍᑎᒥᓂᖏᓐᓂᒃ ᓄᓇᕗᑦ 

ᐊᕙᑎᓕᕆᓂᕐᒧᑦ ᑲᑎᒪᔩᑦ ᖃᐅᔨᓴᕈᑎᖓᓐᓂᒃ ᑐᑭᒧᐊᒍᑎᔅᓴᓂᑦ 

ᐊᕙᑎᒥᒃ ᖃᐅᔨᓴᕐᓂᕐᒥ ᐱᔾᔪᖃᖅᑐᑎᒃ ᐅᖅᓱᐊᓗᓕᕆᓂᕐᒥᒃ 

ᒑᓯᓕᕆᓂᕐᒥᓪᓗ ᓴᓐᓂᕈᑎᐅᑉ ᐃᒪᖓᓂ ᐊᒻᒪᓗ ᕿᑭᖅᑖᓘᑉ 

ᐃᑭᕋᓴᖓᓂᒃ. 

2016ᖑᑎᓪᓗᒍ ᒐᕙᒪᑐᖃᒃᑯᑦ ᓄᖅᑲᑎᑦᑎᓚᐅᓯᒪᒻᒪᑕ ᐱᓕᕆᐊᖑᓕᕋᑖᕐᓯᒪᔪᓂᑦ ᐅᖅᓱᐊᓗᓕᕆᓂᕐᒧᑦ 

ᒑᓯᓕᕆᓂᕐᒧᓪᓗ ᐱᓕᕆᐊᓂᑦ ᐃᓘᓐᓇᖏᓐᓂᒃ ᐃᑭᖓᓃᑦᑐᓂᑦ ᑲᓇᑕᒥᐅᑦ ᐅᑭᐅᖅᑕᖅᑐᖓᑕ ᐃᒪᖓᓂ. 

ᑖᓐᓇ ᑐᑭᑖᕈᑕᐅᔪᔪᖅ ᕿᒥᕐᕈᔭᐅᒃᑲᓐᓂᕈᒫᖅᑐᖅ 2021ᖑᓕᖅᑲᑦ. ᐊᕙᑎᓕᕆᔨᒃᑯᑦ ᐱᒋᐊᖅᑎᑦᑎᔪᔪᑦ 

ᑐᑭᒧᐊᒍᑎᔅᓴᓂᑦ ᐊᕙᑎᒥᒃ ᖃᐅᔨᓴᕐᓂᕐᒥᒃ ᑭᐅᔾᔪᑎᒋᓪᓗᒍ ᓄᖅᑲᖓᑎᑦᑎᒍᑕᐅᔪᒧᑦ ᐊᒻᒪᓗ 

ᑐᑭᓯᒍᒪᓪᓗᑎᒃ ᑕᒪᑐᒧᖓ ᑐᕌᖓᔪᓂᑦ ᐃᓱᒫᓗᓇᖅᑐᓂᑦ, ᐱᕚᓪᓕᕈᑎᔅᓴᓂᑦ, ᐊᒻᒪᓗ ᐊᐅᓚᑦᑎᓂᕐᒧᑦ 

ᑐᑭᒧᐊᒍᑎᔅᓴᓂᑦ ᐃᒪᕕᒻᒥ ᐅᖅᓱᐊᓗᓕᕆᖃᑦᑕᓂᕐᒥᒃ ᒑᓯᓕᕆᓂᕐᒥᓪᓗ ᓴᓐᓂᕈᑎᐅᑉ ᐃᒪᖓᓂ 

ᐊᒻᒪᓗ ᕿᑭᖅᑖᓘᑉ ᐃᑭᕋᓴᖓᓂ. ᖃᐅᔨᓴᕈᑎᖓᓐᓂ ᐅᓂᒃᑳᑦ ᐊᒻᒪᓗ ᑕᒪᑐᒧᖓ ᐊᑦᑐᐊᔪᑦ 

ᐊᑐᓕᖁᔨᔾᔪᑕᐅᓯᒪᔪᑦ ᖃᐅᔨᒃᑲᐃᒍᑕᐅᓂᐊᖅᑐᑦ ᒐᕙᒪᑐᖃᒃᑯᑦ ᑐᑭᑖᕈᑎᒋᓛᖅᑕᖓᓐᓄᑦ 2021ᒥ.

2017ᒥ ᐱᒋᐊᖅᑐᒍ, ᕿᑭᖅᑕᓂᒃᑯᑦ ᐃᓚᒋᔭᐅᓯᒪᔪᑦ ᐱᔭᕆᐊᑭᓪᓕᑎᑦᑎᔨᓂᑦ ᖃᐅᔨᓴᕈᑕᐅᔪᒥ. 

ᐱᔾᔪᑎᖃᓪᓗᐊᑕᖅᑐᒍᓪᓕ ᐱᓕᕆᐊᖃᖅᑐᑕ ᐃᓄᓐᓂᑦ ᐱᖃᑎᖃᖅᑐᑕ ᓄᐊᑦᑎᓂᕐᒥᒃ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ (ᐱᖅᑯᓯᖏᑎᒍᑦ ᖃᐅᔾᔨᑎᖏᓐᓂᒃ), ᑖᒃᑯᐊ ᖃᐅᔨᒃᑲᐃᒍᑕᐅᓛᕐᖓᑕ 

ᑭᖑᓪᓕᕐᐹᒥ ᐊᑐᓕᖁᔨᔾᔪᑎᔅᓴᐅᓛᖅᑐᓄᑦ ᖃᐅᔨᓴᕐᓂᖓᓐᓂ.

ᐃᓚᒋᔭᐅᓪᓗᓂ ᑕᒪᑐᒧᖓ ᐃᖅᑲᓇᐃᔮᕐᒧᑦ ᕿᑭᖅᑕᓂᒃᑯᑦ ᐋᖅᑮᔪᔪᑦ ᐱᖓᓲᔪᖅᑐᓂᑦ 

ᐃᓄᐃᑦ ᖃᐅᔨᒪᔭᑐᖃᖏᑕ ᒥᔅᓵᓄᑦ ᑲᑎᒪᔨᕋᓛᖑᓂᐊᖅᑐᓂᑦ ᐊᐅᓱᐃᑦᑐᕐᒥ, 

ᐃᒃᐱᐊᕐᔪᒻᒥ, ᒥᑦᑎᒪᑕᓕᒻᒥ, ᑲᖏᖅᑐᒑᐱᒻᒥ, ᕿᑭᖅᑕᕐᔪᐊᕐᒥ, ᐸᓐᓂᖅᑑᒥᓗ. ᕿᑭᖅᑕᓂᒃᑯᑦ 

ᐱᓕᕆᖃᑎᖃᕐᓯᒪᔪᑦ ᑲᑎᒪᔨᕋᓛᕐᓂᑦ ᓄᐊᑦᑎᓪᓗᑎᒃ ᓄᓇᓖᑦ ᖃᐅᔨᒪᔭᖏᓐᓂᒃ ᐊᕙᑎᖓᑕ 

ᒥᔅᓵᓅᖓᔪᓂᑦ ᐊᒻᒪᓗ ᐋᖅᑭᔅᓱᐃᓪᓗᑎᒃ ᑕᖅᑭᕆᕙᑦᑕᖏᓐᓂᒃ ᐊᕐᕌᒍᒥ ᐅᓪᓗᕐᓯᐅᑎᑎᒍᑦ ᓂᕐᔪᑏᑦ 

ᐊᐅᓚᓂᕆᕙᑦᑕᖏᑦ ᒪᓕᑦᑐᒋᑦ ᐃᒫᓂ.

ᑖᒃᑯᐊ ᑲᑎᒪᔨᕋᓛᑦ ᐊᖅᑯᑎᒋᓪᓗᒋᑦ, ᐊᒻᒪᓗ ᓇᒻᒥᓂᖅ ᐃᓛᒃᑯᑦ ᖃᐅᔨᓴᕈᑎᖃᖅᑐᑎᒃ ᒪᕐᕉᓐᓂᒃ 

ᐊᕐᕌᒎᓐᓂᒃ ᐊᓂᒍᖅᑑᓐᓂᒃ, ᕿᑭᖅᑕᓂᒃᑯᑦ ᓄᐊᑦᑎᓯᒪᔪᑦ ᑐᑭᓯᐅᒪᔾᔪᑎᔅᓴᓂᑦ ᐱᔾᔪᑎᓕᓐᓂᑦ 

ᐊᑑᑎᓂᖏᓐᓂᒃ ᐅᖅᓱᐊᓗᐃᑦ ᒑᓰᓪᓗ ᓴᓐᓂᕈᑎᐅᑉ ᐃᒪᖓᓄᑦ ᐊᒻᒪᓗ ᕿᑭᖅᑖᓘᑉ ᐃᑭᕋᓴᖓᓄᑦ.

ᕿᑭᖅᑕᓂᒃᑯᑦ ᑐᓂᓯᓚᐅᕐᓯᒪᔪᑦ 80ᓂᑦ ᐊᑐᓕᖁᔨᔾᔪᑕᐅᓯᒪᔪᓂᑦ ᐊᕙᑎᓕᕆᔨᒃᑯᓐᓄᑦ. ᕿᑭᖅᑕᓂᒃᑯᑦ 

ᖃᐅᔨᓇᓱᐊᕈᑎᖏᑦ ᐊᑐᓕᖁᔨᔾᔪᑎᖏᓪᓗ ᑐᑭᒧᐊᑦᑎᑕᐅᔪᔪᑦ ᐃᓄᓐᓄᑦ ᖃᐅᔨᒪᔨᑕᕐᓄᑦ ᐊᒻᒪᓗ ᓄᓇᕗᑦ 

ᐊᖏᖃᑎᒌᒍᑎᖏᓐᓄᑦ. ᕿᑭᖅᑕᓂᒃᑯᑦ ᐊᑐᓕᖁᔨᔾᔪᑎᖏᑦ ᖃᐅᔨᒃᑲᐃᒍᑕᐅᓂᐊᖅᑐᑦ ᐊᕙᑎᓕᕆᔨᒃᑯᓐᓄᑦ 

ᑐᑭᒧᐊᒍᑎᔅᓴᓂᑦ ᐊᕙᑎᓕᕆᓂᕐᒧᑦ ᖃᐅᔨᓴᕈᑎᖏᑕ ᒥᔅᓵᓄᑦ ᐅᓂᒃᑳᓕᐊᕆᓂᐊᖅᑕᖏᓐᓄᑦ 

ᑖᒃᑯᐊ ᑐᓂᔭᐅᓛᖅᑐᑦ ᒥᓂᔅᑕᖓᓐᓄᑦ ᑲᓇᑕᒥᐅᓅᖓᔪᓄᑦ−ᓄᓇᖃᖅᑐᑐᖃᕐᓅᖓᔪᓄᓪᓗ ᐊᒻᒪᓗ 

ᐅᑭᐅᖅᑕᖅᑐᒥᐅᓅᖓᔪᓄᑦ ᐃᓄᓕᕆᔨᑐᖃᒃᑯᓐᓄᑦ ᑲᓇᑕᒥ.

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒋᖏᑦ (ᕿᑭᖅᑕᓂᒃᑯᑦ) ᐃᙱᐅᓯᐅᓕᐅᑎᑎᑦᑎᔪᒻᒪᑕ/

ᐅᖃᓗᕋᐅᔭᐅᑎᓕᐅᑎᑎᑦᑎᔪᒻᒪᑕ ᐃᓄᒃᑎᑐᑦ ᐅᖃᐅᓯᕐᒥᒃ ᑕᖅᑭᖃᖅᑎᓪᓗᒋᑦ ᕖᕝᕗᐊᓕᐅᑎᓪᓗᒍ.

ᓵᓚᔅᓴᔪᔪᑦ ᐅᑯᐊ:

ᓯᕗᓪᓕᖅᐹᖅ, $400ᓂᑦ ᓵᓚᔅᓴᔪᔪᖅ ᒥᐊᓕ ᑰᓕ−ᓴᓪᓗᕕᓂᖅ ᐃᓕᓴᐃᔨ ᔫᒥ ᐃᓕᓴᕕᒻᒥ ᐃᖃᓗᓐᓂ, 

ᑖᓐᓇ ᑐᓂᓯᓚᐅᕐᓯᒪᔪᖅ ᑐᓴᕋᓐᓇᖅᑕᐅᔪᔅᓴᒥᒃ ᓂᐱᓕᐅᖅᑕᒥᓂᖓᓂᒃ ᐅᖃᓗᕋᐅᔭᐅᑎᓕᐊᖓᓂᒃ 

ᑕᐃᓪᓗᓂᐅᒃ “ᐅᕝᕙ ᐊᔭᐃᔮᓕᐅᖅᑐᖅ” ᑖᓐᓇ ᐱᔾᔪᑎᓕᒃ ᕿᒧᔅᓯᒃᑯᑦ ᐃᖏᕐᕋᓪᓗᓂ ᑕᑯᕙᓪᓕᐊᔭᖏᓐᓂᒃ 

ᐅᔾᔨᕈᓱᓕᕐᐸᓕᐊᓪᓗᓂ ᑐᓵᔭᖏᓐᓂᓪᓗ ᓄᓇᒦᑦᑐᓂᑦ − ᐊᑐᖅᑕᖓᓂᒃ ᐊᐃᔭᐃᔮᓕᐅᖅᑑᑉ 

ᓯᕗᓕᕆᓚᐅᖅᑕᖏᓐᓄᑦ ᑲᓱᕈᑎᒋᓪᓗᓂᐅᒃ. 

ᑐᖏᓕᐊ, $300ᓂᑦ ᓵᓚᔅᓴᔪᔪᖅ − ᔨᐊᓯ ᑐᓗᒑᕐᔪᒃ ᐃᒡᓗᓕᖕᒥᑦ ᐱᔭᕇᕐᓯᓯᒪᔪᓪᓗᓂ ᓄᓇᕗᑦ 

ᓯᕗᓂᒃᓴᕗᑦ ᐃᓕᓐᓂᐊᓂᕐᒥᒃ ᒫᓐᓇ ᐃᖅᑲᓇᐃᔭᖃᑦᑕᓕᖅᑐᖅ ᐃᓕᓴᐃᔨᒧᑦ ᑭᖑᕝᕕᖅᑎᐅᕙᑦᑐᓂ 

ᐊᑕᒍᑦᑖᓗᒃ ᐃᓅᓱᑦᑐᓄᑦ ᐃᓕᓐᓂᐊᕕᒻᒥ. ᔨᐊᓯ ᑐᓂᓯᔪᔪᖅ ᐃᙱᐅᓯᓕᐊᖓᓂᒃ ᖃᕋᓴᐅᔭᒃᑯᑦ 

ᐃᕐᖐᓈᖅᑕᐅᑎᒃᑯᑦ ᑕᐃᓪᓗᓂᐅᒃ “ᒪᔪᕋᐃᓐᓇᕆ” ᐱᔾᔪᑎᓕᒃ ᐊᑐᕈᒪᓯᒪᔭᖏᓐᓂᒃ ᐃᕝᕕᑦ 

ᑲᔪᓯᑎᑦᑎᕙᓪᓕᐊᓂᕐᒥᒃ, ᓈᒻᒪᑦᑐᓕᖃᑦᑕᓂᕐᒥᒃ ᐊᒻᒪᓗ ᑎᑭᐅᑎᖃᑦᑕᓂᕐᒥᒃ ᑐᕌᒐᕐᓄᑦ. 

ᐱᖓᔪᐊᑦ, $200ᓂᑦ ᓵᓚᔅᓴᔪᔪᖅ − ᕕᐊᑭ Hᐋᓐ, ᐃᒃᐱᐊᕐᔪᒻᒥᐅᑕᔅᓴᔭ, ᓂᔾᔭᐅᓯᔭᖅᑎᐅᓪᓗᓂ 

ᐊᒥᓱᕐᔪᐊᕌᓗᓐᓄᑦ ᑐᓵᔭᐅᕙᑦᑐᓂ ᖃᕋᓴᐅᔭᒃᑯᑦ. ᕕᐊᑭ ᓵᓚᔅᓴᓚᐅᕐᓯᒪᔪᖅ 2018ᒥ ᕿᑭᖅᑕᓂᒃᑯᑦ 

ᐃᙱᐅᓯᐅᓕᐅᑎᑎᑦᑎᓂᖓᓐᓂ ᐅᖃᓗᕋᐅᔭᐅᑎᓕᐅᑎᑎᑦᑎᓂᖓᓐᓂᓪᓗ ᐊᒻᒪᓗ 2016ᒥ 

ᓵᓚᔅᓴᓚᐅᕐᓯᒪᒻᒥᔪᖅ ᓄᓇᕗᑦ ᒐᕙᒪᒃᑯᖏᑦ ᕿᓚᐅᑦ ᓱᕈᓯᕐᓯᐅᑎᓂᑦ ᐃᙱᐅᓯᐅᓕᐅᑎᑎᑦᑎᑎᓪᓗᒋᑦ. 

ᑐᓂᓯᔪᔪᖅ ᑕᑯᓐᓇᕋᔅᓴᓕᐊᒥᓂᖓᓂᒃ ᓇᓪᓕᒍᓱᓐᓂᕐᒥᒃ ᐃᙱᐅᓯᖃᖅᑐᓂ ᑕᐃᓪᓗᓂᐅᒃ “ᑭᓕᒐᓛᒃᓯᒪᔪᑦ” 

ᑐᓂᔪᔭᖓ ᖃᕋᓴᐅᔭᒃᑯᑦ ᕙᐃᔅᐳᒃᑯᑦ.  

ᐃᒫᓂ 
ᓂᐱᖃᕐᓂᖓ

ᓇᔪᕋᔅᓴᐅᒍᓐᓃᑎᑦᑎᓲᖅ
ᐆᒪᔪᓄᑦ ᓇᔪᒐᕆᕙᑦᑕᖏᓐᓂᓪᓗ

ᐊᓯᕈᐃᓲᖅ ᕿᑐᕐᖏᐅᕈᓐᓇᕐᓂᖏᓐᓂᑦ

ᐅᓚᕕᑦᑎᓲᖅ
ᓂᕆᓇᓱᖃᑦᑕᕐᓂᖏᓐᓂᒃ

ᐊᓯᔾᔨᓲᖅ
ᐱᐅᓯᕆᕙᑦᑕᖓᑦ

ᐅᓚᕕᑦᑎᓲᖅ
ᐊᕙᑎᖓᓂᒃ

ᐅᖓᓯᓐᓂᕐᓴᒧᑦ
ᓂᕿᔅᓴᕐᓯᐅᖃᑦᑕᕆᐊᖃᓕᕋᔭᖅᑐᑦ

ᐊᐃᑦᑐᕐᓱᐃᒍᑕᐅᙱᓂᕐᓴᐅᓕᕋᔭᖅᑐᖅ
ᐃᓄᐃᑦ ᓂᕿᒋᕙᑦᑕᖏᓐᓂᑦ ᐊᒻᒪᓗ
ᐊᖑᓂᖃᑦᑕᖏᓐᓂᕐᓴᐅᓕᕐᓗᑎᒃ

ᓂᕿᔅᓴᖃᑦᑎᐊᖏᓐᓂᕐᓴᐅᓕᕋᔭᖅᑐᑦ

ᐅᖃᐅᓯᕆᓯᒪᔭᕗᑦ:
ᐃᓄᐃᑦ ᐃᓱᒪᒋᔭᖏᑦ ᖃᓄᖅ ᐅᖅᓱᐊᓗᓐᓂᐊᕐᓂᖅ ᒑᓯᔅᓴᓂᐊᕐᓂᕐᓗ ᐅᕙᑦᑎᓐᓄᑦ 
ᐊᑑᑎᓂᖃᕈᓐᓇᕐᒪᖔᑕ ᐃᓅᓯᑦᑎᓐᓄᑦ.
ᓇᐃᓈᖅᓯᒪᔪᑦ ᐅᓂᒃᑳᑦ

ᕿᑭᖅᑕᓂᕿᑭᖅᑕᓂ
ᐃᓄᐃᑦ ᑲᑐᔾᔨᖃᑎᒌᖏᑦ

ᕿᑭᖅᑕᓂ ᐸᐃᕆᕕᖕᓂᑦ  
ᐊᐅᓚᑦᑎᔨᐅᔪᑦ ᑲᑎᒪᓂᖓᑦ

ᓵᓚᖃᖅᑐᖅ  2018-19 ᔮᓐ ᐊᒪᕈᐊᓕᒃ 
ᐃᓕᓐᓂᐊᕐᓂᕐᒧᑦ ᐃᑲᔫᓯᐊᒃᓴᖓᓂ

ᑕᒪᑐᒪᓂᑦ ᐊᕐᕌᒍᒥ ᓯᕗᓪᓕᖅᐹᖑᔪᒥᒃ ᕿᑭᖅᑕᓂ ᐸᐃᕆᕕᖕᓂᑦ ᐊᐅᓚᑦᑎᔨᐅᔪᑦ ᑲᑎᒪᓂᖃᓚᐅᕐᒪᑕ 

ᒪᔾᔨ 5ᒥᑦ 7ᒧᑦ ᐃᖃᓗᓐᓂ.  ᑖᓐᓇ ᑲᑎᒪᓂᖅ ᑲᑎᑎᑦᑎᓚᐅᖅᑐᖅ 45ᓂᓐᖔᖅᑐᓂᒃ ᐸᐃᕆᕕᖕᓂᑦ 

ᐊᐅᓚᑦᑎᔨᓂᒃ ᐃᖅᑲᓇᐃᔭᖅᑎᓂᓪᓗ ᕿᑭᖅᑖᓗᖕᒥᑦ.  

ᑖᓐᓇ ᑲᑎᒪᓂᖅ ᐊᔾᔨᒋᓐᖏᑦᑐᓂᒃ ᐅᓂᒃᑳᕐᕕᐅᓚᐅᖅᑐᑦ ᓱᕐᓗ ᖃᐅᔨᒋᐊᖅᑏᑦ ᐋᓐᓂᐊᖅᑕᐃᓕᓂᕐᒧᑦ 

ᖃᐅᔨᓴᕐᕕᖕᓂᓐᖔᖅᑐᓂᒃ ᐱᔾᔪᑎᒋᓪᓗᒍ ᐃᓄᓐᖑᐃᓂᕐᒥᒃ.  ᑖᓐᓇ ᐃᓕᖅᑯᓯᕐᒥᓐᖔᖅᑐᖅ 

ᐊᖓᔪᖅᑳᓄᑦ ᐃᑲᔫᑎᒋᔭᐅᔪᓐᓇᖅᑐᖅ ᐃᓗᓕᖃᖅᖢᓂ ᓄᑕᖅᑲᓂ ᐱᕈᖅᓴᐃᓂᕐᒥᒃ ᐃᓐᓇᕐᓂᖔᖅᑐᓂᒃ 

ᐅᖃᐅᔾᔨᔨᐅᔪᓂᑦ ᑲᑎᒪᔨᕋᓛᖑᔪᓂᑦ.  

ᓄᓇᕗᒥ  ᐅᖃᐅᓕᒫᖅᑎᑦᑎᓂᕐᒧᑦ ᑲᑎᒪᔨᖏᑦ ᐃᓚᒋᔭᐅᓚᐅᖅᑐᑦ ᐆᒃᑐᕋᕆᐊᖅᑎᑦᑎᓪᓗᑎᒃ ᖃᕆᓴᐅᔭᓄᑦ 

ᐃᓕᐅᖅᑲᖅᑕᐅᔪᓐᓇᖅᑐᓂᒃ ᑕᐃᔭᐅᔪᒥᒃ ᐅᖃᓕᒫᕐᓗᒃ ᐃᓂᒃᑎᑑᕆᐅᓴᕈᑎᒋᔭᐅᔪᒥᒃ ᓱᕈᓯᕐᓂ.  ᑖᒃᑯᐊ 

ᖃᐅᔨᓴᖅᑏᑦ ᖁᐊᔭᐅᑏᑦ ᖃᐅᔨᒪᔨᑕᐃᑦ ᐅᓂᒃᑳᕈᓐᓇᓚᐅᕐᒥᔪᑦ ᐸᐃᕆᕕᖕᓂᑦ ᐊᐅᓚᑦᑎᓂᕐᒧᑦ ᐊᒻᒪᓗ 

ᑎᒥᐅᔪᒥᒃ ᐊᐅᓚᑦᑎᓂᕐᒥ.  

ᓄᑖᓂ ᐃᑲᔫᑎᓂᒃ ᐱᕙᓪᓕᐊᑎᑕᐅᓯᒪᔪᑦ ᐸᐃᕆᕕᖕᓄᑦ ᓴᖅᑭᑕᐅᓚᐅᖅᑐᑦ ᕿᑭᖅᑕᓃᒃᑯᓐᓄᑦ 

ᑲᑎᒪᓂᖃᖅᑎᓪᓗᒋᑦ, ᓱᕐᓗ ᐊᒡᒐᖕᒧᑦ ᐊᐅᓚᑕᒐᓂ, ᐋᖅᑭᒃᓱᒐᓂ, ᐅᖃᓕᒫᒐᓂᒃ,  ᑎᑎᕋᕆᐅᖅᓴᕈᑎᓂᓪᓗ.  

ᐃᓚᒋᔭᐅᔪᑦ ᐃᓕᓐᓂᐊᓚᐅᕐᒥᔪᑦ ᐃᓄᐃᑦ ᐅᐊᑦᑎᐊᕈ ᖃᓄᐃᓕᐅᖅᓯᒪᔭᖏᓐᓂᒃ ᓴᖅᑭᑕᐅᔪᓄᑦ ᕕᐊᑭ 

ᕿᓚᕝᕙᕐᒧᑦ, ᕿᑭᖅᑕᓃᒃᑯᑦ ᐃᓅᓱᒃᑐᓕᕆᓂᕐᒧᑦ ᑲᒪᔨᖓᓐᓄᑦ.  ᐱᓇᓱᐊᕈᓯᖅ ᐃᓱᓕᔾᔪᑎᖃᓚᐅᖅᑐᑦ 

ᑕᕐᕆᔭᖅᑕᐅᓪᓗᓂ ᑕᖅᑯᒃᑯᓐᓂᑦ ᓴᓇᔭᐅᓯᒪᔪᒥᒃ ᑕᐃᔭᐅᔪᒥᒃ, ᐊᓈᓇᐅᑉ ᑐᐱᐊᒥᒃ.  

ᓄᓇᓕᖕᓄᑦ ᑐᑭᓯᒋᐊᖃᑦᑕᖅᑎᓪᓗᒋᑦ, ᕿᑭᖅᑕᓂ ᐃᓄᐃᑦ ᐅᖃᖃᑦᑕᓚᐅᖅᑐᑦ ᓱᕈᓯᓛᓄᑦ 

ᖃᓄᐃᓕᐅᕈᑎᒃᓴᓂᒃ ᐃᓕᓐᓂᐊᕈᑎᒃᓴᓂᓗ ᐊᒻᒪᓗ ᐸᐃᕆᕕᓕᕆᓂᕐᒥᒃ ᐱᔪᒪᓚᐅᕐᒪᑕ 

ᓯᕗᓪᓕᐅᑎᖁᔭᐅᓯᒪᓪᓗᑎᒃ ᕿᑭᖅᑕᓃᒃᑯᓐᓄᑦ.  ᐸᐃᕆᕕᖕᓂᑦ ᐊᐅᓚᑦᑎᔩᑦ ᑲᑎᒪᓂᖓᑦ 

ᐋᖅᑭᒃᓱᖅᓯᒪᓚᐅᖅᑐᖅ ᑐᕌᒐᕆᔭᐅᖃᑕᐅᓪᓗᓂ ᑕᒪᒃᑯᐊ ᑲᔪᓯᑎᑕᐅᔪᓐᓇᕐᓗᑎᒃ − ᐃᑲᔫᑎᒋᔭᐅᓂᐊᕐᒪᑕ 

ᐸᐃᕆᕕᖕᓄᑦ ᐊᐅᓚᑦᑎᔨᓄᑦ ᐊᐅᓚᑦᑎᓪᓗᒋᑦ ᐸᐃᕆᕕᖕᓂ. 

ᐸᐃᕕᖕᓂᑦ ᐊᐅᓚᑦᑎᔨᐅᔪᑦ ᑲᑎᒪᓂᖓ ᐃᓚᒋᔭᐅᖃᑕᐅᔪᖅ ᕿᑭᖅᑕᓃᒃᑯᑦ ᐱᓕᕆᐊᕆᔭᖓᓂᒃ 

ᐃᐱᑎᑮᖑᔪᒥᒃ, ᑐᕌᒐᖃᖅᖢᑎᒃ ᐱᓕᕆᐊᒃᓴᓄᑦ ᐃᑲᔪᕐᓂᐊᖅᑐᓂᒃ ᓱᕈᓯᓛᑦ ᐃᓕᓐᓂᐊᕐᓂᖏᓐᓄᑦ ᐊᒻᒪᓗ 

ᐸᐃᕆᕕᓕᕆᓂᕐᒥᒃ ᕿᑭᖅᑕᓂ ᓄᓇᓕᖕᓂᑦ.  ᐃᐱᑎᑮ ᑲᔪᓯᑎᑕᐅᔪᓐᓇᓚᐅᖅᑐᑦ ᑮᓇᐅᔭᖃᖅᑎᑕᐅᓪᓗᑎᒃ 

ᒪᑭᒋᐊᖅᑕᒃᑯᓐᓂᑦ ᐃᓄᖕᓄᑦ ᐃᓕᓐᓂᐊᖅᑎᑦᑎᓂᕐᒧᑦ ᑯᐊᐳᕇᓴᖓᓂᑦ. 

ᕿᑭᖅᑕᓃᒃᑯᑦ ᖁᕕᐊᓱᒃᖢᑎᒃ ᑐᓴᖅᑎᑦᑎᔪᒪᕗᑦ ᑖᓐᓇ ᔫᓱᐊ ᖁᒪᖔᐱᒃ ᓂᕈᐊᖅᑕᐅᓚᐅᕐᓂᖓᓂᒃ 

ᐃᑲᔫᓯᐊᖅᑖᖅᑎᑕᐅᓂᖓᓄᑦ 2018-2019ᒧᑦ ᔮᓐ ᐊᒪᕈᐊᓕᒃ ᐃᓕᓐᓂᐊᕐᓂᕐᒧᑦ ᐃᑲᔫᓯᐊᕐᒥᒃ.  ᑖᓐᓇ 

ᐊᕐᕌᒍᒥ ᑐᓂᔭᐅᔪᖅ ᑮᓇᐅᔭᓂᒃ $5,000ᓂ  ᐃᑲᔫᓯᐊᒥᒃ ᔮᓐ ᐊᒪᕈᐊᓕᒃ ᐃᑲᔫᓯᐊᒃᓴᖓᓂᒃ ᑐᕌᖓᖕᒪᑦ 

ᖃᑭᒋᐊᖅᑎᑦᑎᓇᓱᖕᓂᕐᒥᒃ ᐃᓄᖕᓂᑦ ᓄᓇᕗᒥ.  

ᖁᒪᖔᐱᒃ, 24ᓂ ᐊᕐᕌᒍᓕᒃ ᐃᖃᓗᒻᒥᐅᑕᓪᓗᓂ, ᐱᔭᕇᕈᑎᖃᓵᓚᐅᕐᒪᑦ ᖁᕙᓯᓐᓂᖅᓴᒥᒃ 

ᐃᓕᑕᕆᔭᐅᔾᔪᑎᑖᕐᓂᕐᒥᒃ ᓄᓇᓕᕆᓂᕐᒥᒃ ᐃᓕᓐᓂᐊᕐᕕᒋᓪᓗᐊᑕᖅᖢᒋᑦ ᓄᓇᒥᓐᖔᖅᑐᓂᒃ 

ᐊᐅᓚᑦᑎᔨᐅᒍᓐᓇᕐᓂᕐᒥᒃ ᐊᒻᒪᓗ ᐅᑭᐅᖅᑕᖅᑐᒥ ᓄᓇᐃᑦ ᐃᓕᖅᑯᓯᖏᑦ ᑕᐃᑲᓂ ᐃᓕᓐᓂᐊᖅᖢᓂ ᕖᓴᑉ 

ᓯᓚᑦᑐᖅᓴᕐᕕᐊᓂ ᓲᐳᕈᒃ, ᑯᐸᐃᖕᒥ.  

ᓵᓚᖃᕋᓱᐊᖅᑎᓪᓗᒋᑦ ᐅᓂᒃᑳᓕᐅᖅᓯᒪᔭᖓᓐᓂᑦ ᑐᒃᓯᕋᐅᑎᒥᒃ, ᖁᒪᖔᐱᒃ ᑐᑭᓯᓚᐅᖅᑐᖅ ᖃᓄᖅ 

ᐊᒃᑐᐊᖃᑎᒌᖕᓂᕆᔭᖏᓐᓂᒃ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓂᒃ ᐃᑲᔫᓯᐊᒃᓴᖏᓐᓄᑦ ᐊᖏᕈᑎᒥᒃ 

ᐊᒻᒪᓗ ᐊᐅᓚᑕᐅᓂᕆᔭᖏᑦ ᓴᐳᒻᒥᔭᐅᓯᒪᔪᓂᒃ ᓄᓇᓂᒃ/ᐃᒪᓂᒃ ᓄᓇᕗᒥ.  ᐅᖃᓚᐅᖅᑐᖅ 

ᐃᖅᑲᓇᐃᔭᖅᑎᓪᓗᒍᑦ ᓄᓇᕗᑦ ᒐᕙᒪᒃᑯᓐᓂᑦ ᓄᓇᓕᖕᓄᑦ ᑐᑭᓯᒋᐊᕆᐊᖃᑦᑕᖅᑎᓪᓗᒋᑦ ᑕᓪᓗᕈᑎᐅᑉ 

ᐃᒪᖓᓂ ᐃᒪᕐᒥᐅᑕᐃᑦ ᓴᐳᔾᔨᕕᒃᓴᖓᓂ ᑐᑭᓯᒃᑲᓐᓂᕈᑎᒋᓚᐅᕐᒪᒍ ᖃᓄᖅ ᐱᒻᒪᕆᐅᑎᒋᒻᒪᖔᑦ ᓄᓇᕗᒥ 

ᐊᖏᕈᑎᖓ.  

ᕿᑭᖅᑕᓃᒃᑯᑦ ᓇᓗᓇᐃᔭᓚᐅᖅᑐᑦ 
ᓄᑖᓂᒃ ᐱᓕᕆᐊᒃᓴᓂᒃ 
ᓄᓇᕗᒥ ᐅᔭᕋᕐᓂᐊᕐᕕᓕᕆᓂᕐᒧᑦ 
ᑲᑎᒪᓂᕆᓚᐅᖅᑕᖓᓂᑦ  

ᕿᑭᖅᑕᓃᒃᑯᑦ ᐱᕕᖃᓚᐅᕐᒪᑕ ᓴᖅᑭᑎᑦᑎᓪᓗᑎᒃ ᑕᐃᑲᓂ ᐊᕐᕌᒍᑕᒫᒃᑯᑦ ᐅᔭᕋᕐᓂᐊᕐᕕᓕᕆᔨᒃᑯᑦ ᑲᑎᒪᓂᖓᓄᑦ ᐃᖃᓗᓐᓂᑦ 

ᐱᓕᕆᐊᕆᓯᒪᔭᖏᓐᓂᒃ ᓄᓘᔮᓂ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓂᒃ ᐃᑲᔫᓯᐊᒃᓴᖏᓐᓄᑦ ᐊᖏᕈᑎᓂᑦ ᐱᓕᕆᐊᖑᔪᒥᒃ.  ᕿᑭᖅᑕᓃᒃᑯᑦ 

ᑲᑎᒪᔨᖓᑦ ᓕᕙᐃ ᐸᓇᐹᓯ ᐅᓂᒃᑳᓚᐅᖅᑐᖅ ᖃᓄᐃᓕᖓᓂᐊᕐᓂᖓᓂᒃ ᐱᓕᕆᐊᑉ.  

ᑖᓐᓇ ᐱᓕᕆᐊᖅ ᐱᒋᐊᕈᑎᒋᔭᐅᓚᐅᖅᑐᖅ ᐊᑐᐃᓐᓇᖃᖅᑎᑦᑎᒃᑲᓐᓂᕈᒪᓪᓗᑎᒃ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓂᒃ ᐃᑲᔫᓯᐊᒃᓴᖏᓐᓄᑦ 

ᐊᖏᕈᑎᒥᒃ ᓄᓘᔮᑦ ᐱᓕᕆᐊᖓᓂ.  ᑖᒃᑯᐊ ᐱᓕᕆᐊᖑᔪᑦ ᓯᕗᒃᑲᖅᑕᐅᔪᑦ ᕿᑭᖅᑕᓃᒃᑯᓐᓄᑦ, ᑲᑐᔾᔨᖃᑎᖃᖅᖢᑎᒃ ᐸᕕᓐᓛᓐᑯᓐᓂᑦ ᐊᒻᒪᓗ 

ᐱᖃᓯᐅᑎᓯᒪᓪᓗᓂ ᑐᑭᓯᑎᑦᑎᓂᕐᒧᑦ ᐸᐃᐹᓕᐊᖑᓯᒪᔪᓂᒃ ᐃᑲᔫᓯᐊᒃᓴᐃᑦ ᒥᒃᓵᓄᑦ ᐊᖏᕈᑎᓃᑦᑐᓂᒃ.  

ᑐᕌᒐᖓ ᐱᓕᕆᐊᖅ 155ᓂ ᒪᒃᐱᒐᓕᖕᓂ ᒪᓕᒐᑎᒍᑦ ᑎᑎᕋᖅᑕᐅᓯᒪᔪᓂᒃ ᐱᔭᕆᐊᑭᓪᓕᖅᑕᐅᔪᓐᓇᕐᓗᑎᒃ ᑐᑭᓯᓇᕐᓂᖅᓴᐅᖁᓪᓗᒍ 

ᑐᓐᖓᓇᕐᓂᖅᓴᐅᖁᓪᓗᒍ ᑖᒃᑯᓂᖓ ᑐᑭᓯᒋᐊᕈᑎᐅᔪᓂᒃ ᓱᕐᓗ ᑎᑎᖅᑐᒐᖅᓯᒪᓗᓂ,  ᐅᒃᑐᕋᐅᑎᓂᒃ ᑐᑭᓯᒋᐊᕈᑎᓂᒃ ᓇᓗᓇᐃᔭᐃᔪᓂᒃ 

ᖃᓄᐃᓕᖓᓂᕆᔭᖏᑦ ᓇᐃᓴᐅᑏᑦ ᐊᒻᒪᓗ ᑐᑭᓯᓇᕐᓂᖅᓴᐅᖁᓪᓗᒍ. 

ᑖᓐᓇ ᐱᓕᕆᐊᒃ ᐱᖓᓱᐃᓕᖓᔪᒃᑯᑦ ᐱᓕᕆᐊᒃᓴᐅᓂᐊᕐᒪᑦ.  ᑖᓐᓇ ᓯᕗᓪᓕᖅᐹᖓᑦ ᐱᓕᕆᐊᖑᓂᐊᖅᑐᖅ ᐱᖃᓯᐅᑎᓯᒪᓂᐊᖅᑐᖅ 

ᐅᖃᓕᒫᒐᕋᓛᓕᐊᒥᒃ ᓄᓘᔮᑦ ᐊᖏᕈᑎᐊᓂ ᒪᓕᒐᒃᓴᒥᒃ.  ᑖᓐᓇ ᒪᓕᒐᒃᓴᖅ ᖃᕆᓴᐅᔭᒃᑰᖅᑎᑕᐅᔪᓐᓇᖅᓯᓛᖅᑐᖅ ᐊᑐᐃᓐᓇᕈᖅᑕᐅᓗᓂ 

ᕿᑭᖅᑕᓃᒃᑯᑦ ᐃᑭᐊᖅᑭᕕᐊᓂ.  ᑭᖑᓪᓕᖅᐹᒥ, ᕿᑭᖅᑕᓃᒃᑯᑦ ᓴᖅᑭᔮᖅᑎᑦᑎᖃᑦᑕᓛᖅᑐᑦ ᖃᐅᔨᒪᔭᐅᑎᓐᓇᓱᓪᓗᒍ ᐊᖏᕈᑎ ᖃᕆᓴᐅᔭᒐᓚᒃᑯᑦ. 

ᕿᑭᖅᑕᓂᒃᑯᑦ ᐃᑲᔪᕐᓱᐃᑦᑎᐊᖅᑐᑦ ᑕᓪᓗᕈᑎᐅᑉ 
ᐃᒪᖓᓂᒃ ᐊᕙᑎᐅᑉ ᒥᔅᓵᓄᑦ ᑲᑎᒪᓂᕐᒥ

ᕿᑭᖅᑕᓂᒃᑯᑦ ᐃᓚᒋᔭᐅᔪᔪᑦ 2019ᒥ ᓄᓇᕐᔪᐊᕐᒥᐅᑦ ᐊᕙᑎᖓᑕ ᒥᔅᓵᓄᑦ ᐃᑲᔪᕐᓱᐃᔨᓂᑦ ᑲᑎᒪᓂᕐᒥ 

ᒪᓐᑐᕆᐊᓪᒥ ᐄᐳᓘᑎᓪᓗᒍ. ᑲᑎᒪᓂᕐᒥ ᑐᑭᒧᐊᑦᑎᑦᑎᓚᐅᖅᑐᖅ ᒥᓂᔅᑕ ᐊᕙᑎᓕᕆᓂᕐᒧᑦ ᐊᒻᒪᓗ 

ᓯᓚᐅᑉ ᐊᓯᔾᔨᐸᓪᓕᐊᖓᓅᖓᔪᓂᑦ, ᑳᑐᕆᓐ ᒪᑭᐊᓇ, ᐊᒻᒪᓗ ᐃᑲᔪᕐᓯᖅᑕᐅᓪᓗᑎᒃ ᒥᓂᔅᑕᖓᓐᓄᑦ 

ᐃᖃᓗᓕᕆᓂᕐᒧᑦ ᐃᒪᕐᒥᐅᑕᓕᕆᓂᕐᒧᓪᓗ ᐊᒻᒪᓗ ᑲᓇᑕᒥᐅᑦ ᓯᔾᔭᖏᓐᓂᒃ ᐅᐊᑦᑎᔨᓂᑦ, ᔮᓂᓴ 

ᐅᐃᓪᑭᓐᓴᓐ. 

ᕿᑭᖅᑕᓂᒃᑯᑦ ᐊᖏᔪᖅᑳᖓᑦ ᐸᐅᓗᓯ ᐊᕿᐊᕈᖅ ᐊᒻᒪᓗ ᑕᓪᓗᕈᑎᐅᑉ ᐃᒪᖓᓄᑦ 

ᐋᔩᕋᖅᑎᓪᓗᐊᑕᖅ ᓵᓐᑐᕋ ᐃᓅᑎᖅ ᐅᖃᐅᓯᖃᓚᐅᖅᑑᒃ ᕿᑭᖅᑕᓂᒃᑯᑦ ᐃᖅᑲᓇᐃᔮᖏᓐᓂᒃ 

ᐋᖅᑮᓇᓱᑦᑐᑎᒃ ᐊᖏᓂᕐᐹᖑᓂᐊᖅᑐᒥᒃ ᐃᒫᓂ ᓴᐳᔾᔨᕕᔅᓴᒥᒃ ᑲᓇᑕᒥ ᐊᒻᒪᓗ ᐊᑑᑎᖃᓪᓚᕆᑦᑐᒥᒃ 

ᐃᖅᑲᓇᐃᔮᖃᕐᓂᖏᓐᓂᒃ ᐃᓄᐃᑦ ᓴᐳᔾᔨᓂᕐᒥᒃ ᐅᑭᐅᖅᑕᖅᑑᑉ ᐊᕙᑎᖓᓂᒃ ᐋᖅᑭᔅᓱᐃᕙᓪᓕᐊᓯᓐᓈᑦ 

ᐱᕚᓪᓕᕈᑎᔅᓴᓪᓚᑦᑖᖑᓂᐊᖅᑐᓂᑦ.  

ᑲᑎᒪᓂᖅ ᑲᑎᒪᔭᖅᑐᕐᓯᒪᒍᑕᐅᓚᐅᖅᑐᖅ ᐊᕙᑎᐅᑉ ᒥᔅᓵᓄᑦ ᐃᑲᔪᕐᓱᐃᔨᓂᑦ ᓇᑭᑐᐃᓐᓈᕐᓯᒪᔪᓂᑦ 

ᓄᓇᕐᔪᐊᕐᒥ, ᐃᓚᒋᔭᐅᓪᓗᑎᒃ ᒐᕙᒪᒃᑯᑦ, ᐃᑲᔪᖅᑎᓪᓚᕆᐅᕙᑦᑐᑦ, ᐃᖅᑲᓇᐃᔭᕐᕕᓕᕆᓂᕐᒧᑦ ᓯᕗᓕᖅᑏᑦ, 

ᒐᕙᒪᐅᙱᑦᑐᓂᑦ ᑎᒥᐅᔪᓃᙶᕐᓯᒪᔪᑦ, ᐃᓅᓱᑦᑐᐃᑦ, ᓄᓇᖃᖅᑐᑐᖃᐃᑦ ᓯᕗᓕᖅᑎᖏᑦ, ᐊᒻᒪᓗ 

ᐊᑕᐅᓯᐅᖃᑎᒌᑦ ᓄᓇᕐᔪᐊᓕᒫᒥ ᓄᓇᓕᒐᓴᕐᔪᐊᓃᙶᕐᓯᒪᔪᑦ ᐱᓕᕆᕕᓐᓂᑦ.

ᑲᑎᒪᓂᖅ ᑲᑎᒪᔭᖅᑐᕐᕕᐅᓯᒪᓚᐅᖅᑐᖅ ᒪᕐᕉᓐᓄᒃ ᖃᐅᔨᒪᔭᐅᓪᓚᕆᑦᑑᓐᓄᒃ, ᑲᓇᑕᐅᑉ ᐊᖏᔪᖅᑳᕐᔪᐊᖓ 

ᔭᔅᑎᓐ ᑐᕉᑑ ᐊᒻᒪᓗ ᒥᐊᓕᒐᕐᒥᐅᑦ ᑕᑯᓐᓇᕋᔅᓴᓕᐅᖅᑕᐅᕙᑦᑐᓂᑦ ᑕᑯᔅᓴᐅᒐᔪᑦᑐᖁᑎᖓᑦ ᑕᕐᕆᔮᓂᑦ 

Hᐃᐅᕆᓴᓐ ᕗᐊᑦ. ᓂᓪᓕᐊᑎᓪᓗᒍ, ᕗᐊᑦ ᖁᕕᐊᒋᔭᖃᑦᑎᐊᓚᐅᖅᑐᖅ ᑲᓇᑕᒥᐅᑦ ᑭᐅᔾᔪᑎᖏᓐᓂᒃ 

ᓯᓚᐅᑉ ᐊᓯᔾᔨᐸᓪᓕᐊᓂᖓᓅᖓᔪᓂᑦ. 

ᓴᓐᖏᓂᖅᑖᖅᑎᑦᑎᓂᕐᒥᒃ ᐃᓅᓱᒃᑐᓂ 
ᓯᕗᓕᖅᑎᖏᓐᓂ 

ᕿᑭᖅᑕᓃᒃᑯᑦ ᐃᓅᓱᒃᑐᓂ ᓯᕗᓕᖅᑎᓂᒃ ᐃᓕᓐᓂᐊᖅᑎᑦᑎᓚᐅᖅᑐᑦ ᐃᖃᓗᓐᓂ ᐅᐱᕐᖓᒃᓵᒥ 

ᐱᔪᓐᓇᕐᓂᖅᑖᕈᓐᓇᖁᓪᓗᒋᑦ ᓯᕗᓕᖅᑎᐅᔪᓐᓇᖅᓯᓂᕐᒥᒃ ᐃᓄᐃᑦ ᐃᓅᓱᒃᑐᖏᑦ ᕿᑭᖅᑕᓂ ᓄᓇᓕᖕᓂᑦ 

ᐊᒻᒪᓗ ᓴᖅᑭᔮᖅᑎᑦᑎᒃᑲᓐᓂᕐᓂᕐᒥᒃ ᓄᓇᓕᖕᒥᐅᑦ ᐃᓚᐅᓂᖏᓐᓄᑦ. 

ᐊᕙᑎᓂ ᐃᓅᓱᒃᑎᓂ ᐃᓕᓐᓂᐊᖅᑐᖃᓚᐅᖅᑐᖅ ᑭᓐᖓᕐᓂᑦ, ᑲᖏᖅᑐᒑᐱᖕᒥᑦ, ᐃᒡᓗᓕᖕᒥᑦ, 

ᐃᖃᓗᖕᓂᑦ, ᐸᖕᓂᖅᑑᒥᑦ, ᒥᑦᑎᒪᑕᓕᖕᒥᓪᓗ.  ᑖᓐᓇ ᐃᓕᓐᓂᐊᕐᓂᖅ ᐃᓕᓐᓂᐊᕐᓂᖃᓚᐅᖅᑐᑦ 

ᓲᕐᓗ ᐱᕙᓪᓕᐊᔪᓕᕆᔨᓂᒃ ᐅᖃᓕᒪᒍᓐᓇᕐᓂᕐᒥᒃ ᓂᐲᑦ ᐅᖃᓕᒫᒐᓕᐅᖅᑎᒋᔭᖏᓐᓂᑦ ᐊᒻᒪᓗ 

ᐃᓕᓐᓂᐊᖅᑎᑕᐅᓪᓗᑎᒃ ᖃᕆᓴᐅᔭᕋᓛᒃᑯᑦ ᐋᖅᑭᒃᓱᐃᔪᓐᓇᕐᓂᕐᒥᒃ ᒥᐊᓕ ᑰᓕᒧᑦ.  

ᐊᔾᔨᒋᓐᖏᑦᑐᑦ  ᐅᖃᓪᓚᒋᐊᖅᑐᓚᐅᖅᑐᑦ ᐃᓅᓱᒃᑐᓂ ᐃᓚᒋᓪᓗᒋᑦ ᒥᓂᔅᑕᐅᔪᑦ ᑕᐃᕕᑦ ᔪᐊᓇᓯ, ᐃᓕᓴᐱ 

ᓯᐅᑎᐊᐱᒡᓗ ᐊᒻᒪᓗ ᔮᓂ ᐄᓴᓗᒃ, ᓯᓖᓇ ᑲᓪᓗᒃ ᐊᒻᒪᓗ ᐃᓐᓇᖅᑕᖃᓚᐅᖅᖢᓂ ᒦᑲ ᒪᐃᒃ ᐊᒻᒪ ᓴᐃᒪᓐ 

ᓇᑖᖅ.  

ᑕᕝᕙᓂ ᐊᕐᕌᒍᒥ, ᐃᓕᓐᓂᐊᕐᓂᖅ ᑮᓇᐅᔭᖃᖅᑎᑕᐅᓚᐅᖅᑐᖅ ᒐᕙᒪᑐᖃᒃᑯᓐᓂᑦ 

ᐃᓕᓐᓂᐊᒐᒃᓴᓕᕆᔨᒃᑯᖏᓐᓂᑦ ᓄᓇᖃᖅᑳᖅᑐᓄᑦ ᑐᕌᖓᔪᓂᒃ.  ᑖᒃᑯᐊ ᑮᓇᐅᔭᐃᑦ 

ᐱᕕᖃᖅᑎᑦᑎᓂᐊᖅᑐᑦ ᕿᑭᖅᑕᓃᒃᑯᓐᓂ ᑲᔪᓯᑎᑦᑎᔪᓐᓇᕐᓗᑎᒃ ᑖᒃᑯᓂᖓ ᐱᓕᕆᐊᒃᓴᓂ 

ᐱᖓᓱᒃᑲᓐᓂᕐᓄᑦ ᐊᕐᕌᒎᓄᑦ.  ᑭᖑᓪᓕᕐᒥ ᐃᓕᓐᓂᐊᕐᓂᒃᓴᖅ ᐃᓄᖕᓂ ᓯᕗᓕᖅᑎᓂᒃ ᐸᕐᓇᒃᑕᐅᓯᒪᔪᖅ 

ᐅᑭᐊᒃᓵᒥ 2019ᒥ. 

ᕿᑭᖅᑕᓂᒃᑯᑦ ᐃᓚᒋᔭᐅᔪᔪᑦ 
ᓄᓇᕗᑦ ᐅᖃᐅᓯᓕᕆᓂᕐᒧᑦ 
ᑲᑎᒪᕕᔾᔪᐊᓂᕐᒥ ᐱᔾᔪᑎᖃᓗᐊᔪᔪᑦ 
ᐃᓄᒃᑐᑦ ᐅᖃᐅᓯᓕᕆᓂᕐᒥᒃ
ᒫᑦᓯᐅᑉ ᓄᙳᖏᓐᓂ ᑎᓕᔭᐅᓯᒪᔪᑦ ᕿᑭᖅᑕᓂᒃᑯᑦ ᑲᑎᒪᔨᖏᓐᓂᑦ ᐃᖅᑲᓇᐃᔭᖅᑎᖏᓐᓂᓪᓗ ᐃᓚᒋᔭᐅᔪᔪᑦ ᐱᖓᓱᓂᑦ−ᐅᓪᓗᓂᑦ ᐃᓅᒐᑦᑕ 

ᐃᓄᒃᑑᖅᑕ ᑲᑎᒪᕕᔾᔪᐊᓂᕐᒥ. ᑲᑎᒪᓂᕐᒥ ᐱᔾᔪᑎᖃᓗᐊᔪᔪᑦ ᓴᐳᔾᔨᓂᕐᒥᒃ, ᓇᖅᑭᑎᑦᑎᒋᐊᒃᑲᓂᕐᓂᕐᒥᓪᓗ ᐊᑐᖅᑎᑦᑎᒋᐊᒃᑲᓂᕐᓂᒥᓪᓗ 

ᐃᓄᐃᑦ ᐅᖃᐅᓯᖓᓐᓂᒃ. ᑖᓐᓇ ᐊᑐᖅᑕᐅᓚᐅᖅᑐᖅ ᓄᓇᕐᔪᐊᓕᒫᒥ ᐊᕐᕌᒍᖃᖅᑎᑕᐅᑎᓪᓗᒋᑦ ᓄᓇᖃᖅᑐᑐᖃᐃᑦ ᐅᖃᐅᓯᖏᑦ ᑖᒃᑯᐊ 

ᐊᑕᐅᓯᐅᖃᑎᒌᑦ ᓄᓇᓕᒐᓴᕐᔪᐊᖁᑎᓖᑦ ᐱᓇᓱᐊᕈᑎᖓᑦ 2019ᒥ ᑐᕌᒐᖃᖅᑐᑎᒃ ᐅᔾᔨᕈᓱᑦᑎᑦᑎᒋᐊᒃᑲᓐᓂᕈᒪᓪᓗᑎᒃ ᐱᒻᒪᕆᐅᓂᖏᓐᓂᒃ 

ᓄᓇᖅᑲᖅᑐᑐᖃᐃᑦ ᐅᖃᐅᓯᖏᑦ ᓄᓇᕐᔪᐊᓕᒫᒥ ᓇᒥᑐᐃᓐᓇᖅ. 

ᕿᑭᖅᑕᓂᒃᑯᑦ ᐃᓚᒋᔭᐅᓂᖏᑦ ᑲᑎᒪᕕᔾᔪᐊᓂᕐᒥ ᐃᓚᖃᔪᔪᑦ ᐅᖃᕆᐊᖅᑐᕐᓯᒪᔪᖁᑎᖃᔪᔪᑦ ᐊᖏᔪᖅᑳᑉ−ᑐᖏᓕᐊᓂᒃ ᐅᓛᔪᒃ ᐊᑭᓱᒻᒥᒃ ᐊᒻᒪᓗ 

ᑲᑎᒪᔪᓄᑦ ᐅᖃᕆᐊᖅᑐᕐᓯᒪᔪᖁᑎᖃᔪᒻᒥᔪᑦ ᕿᑭᖅᑕᓂᒃᑯᑦ ᐃᒃᐱᐊᕐᔪᒻᒥᐅᓄᑦ ᓄᓇᓕᓐᓂᑦ ᑭᒡᒐᑐᖅᑎᖓᓐᓂᒃ ᓕᕙᐃ ᐹᓇᐹᓯᒥᒃ. 

ᑲᑎᒪᕕᔾᔪᐊᕐᓂᖅ ᐋᖅᑭᓱᖅᑕᐅᓯᒪᔪᔪᖅ ᓄᓇᕗᑦ ᐃᓕᖅᑯᓯᓕᕆᔨᒃᑯᖏᓐᓂᑦ, ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂᒃ, ᓄᓇᕗᑦ ᐅᖃᐅᓯᓕᕆᓂᕐᒧᑦ 

ᑕᐃᒎᓯᓕᐅᖅᑎᓂᑦ ᐊᒻᒪᓗ ᐊᓪᓚᕝᕕᖓᓐᓂᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ. ᑖᓐᓇ ᑐᖏᓕᐊᓂ ᑕᐃᒫᒃ ᑲᑎᒪᕕᔾᔪᐊᕐᓂᐅᔪᔪᖅ − ᓯᕗᓪᓕᕐᒥ 

ᑲᑎᒪᓚᐅᕐᓯᒪᔪᑦ ᕖᕝᕗᐊᓕ 2015ᖑᑎᓪᓗᒍ.

ᕿᑭᖅᑕᓂᒃᑯᑦ ᑭᒡᒐᑐᖅᑎᖏᑦ ᐊᑐᔪᔪᑦ ᑲᑎᒪᕕᔾᔪᐊᓂᕐᒥ ᐅᔾᔨᕐᓇᕐᓯᑎᑦᑎᒋᐊᖅᑐᑎᒃ ᐱᓇᓱᐊᕈᑎᒋᕙᑦᑕᑎᓐᓂᒃ ᓲᖑᓯᑎᑦᑎᒋᐊᒃᑲᓂᖅᑐᑎᒃ 

ᐃᓄᒃᑎᑑᖃᑦᑕᓂᕐᒥᒃ ᕿᑭᖅᑕᓂ ᓄᓇᓕᓐᓂᑦ ᐃᖅᑲᓇᐃᔮᕆᕙᑦᑕᑦᑎᒍᑦ ᓱᕈᓯᓛᓂᑦ ᐃᓕᓐᓂᐊᕆᐅᕐᓴᑎᑦᑎᖃᑦᑕᓂᕐᒧᑦ ᐱᓇᓱᐊᕈᑎᔅᓴᓂᑦ 

ᐊᒻᒪᓗ ᐃᓄᒃᑎᑑᖓᔪᓂᑦ ᐅᖃᓕᒫᒐᕐᓂᑦ, ᐃᓄᒃᑎᑐᑦ ᐅᖃᐅᓯᓕᕆᔾᔪᑎᒋᕙᑦᑕᕗᑦ ᑕᖅᑭᑕᒫᑦ ᐊᒻᒪᓗ ᖃᐅᑕᒫᑦ ᐅᖃᐅᓯᓕᕆᔾᔪᑎᒋᕙᑦᑕᖏᑦ 

ᐱᓇᓱᐊᕈᑎᒋᓪᓗᒋᑦ.

ᕿᑭᖅᑕᓂᒃᑯᑦ ᐅᔾᔨᕆᔭᐅᑎᑦᑎᒋᐊᔪᒻᒥᔪᑦ ᓈᒻᒪᖏᒻᒪᑕ, ᐋᖅᑭᑎᐊᕐᓯᒪᙱᒻᒪᑕᓗ ᐊᒻᒪᓗ ᓇᓗᓇᖅᑐᑎᒃ ᑮᓇᐅᔭᖃᖅᑎᑦᑎᒍᑕᐅᕙᑦᑐᑦ 

ᐅᖃᐅᓯᕐᒥᒃ ᐋᖅᑭᐅᒪᑎᑦᑎᒍᑎᔅᓴᐃᑦ. ᕿᑭᖅᑕᓂᒃᑯᑦ ᐅᖃᕆᐊᒃᑲᓐᓂᔪᒻᒥᔪᑦ ᐅᖃᐅᓯᕆᓯᒪᔭᖏᓐᓂᒃ ᓄᓇᕗᑦ ᑐᙵᕕᒃᑯᑦ ᑎᒥᖓᑦᑕ ᐊᒻᒪᓗ 

ᐃᓄᐃᑦ ᑕᐱᕇᒃᑯᑦ ᑲᓇᑕᒥ ᓲᖑᓂᕐᓴᓂᑦ ᐅᖃᐅᓯᓕᕆᓂᕐᒧᑦ ᐱᔪᓐᓇᐅᑎᖃᕆᐊᖃᕐᓂᖏᓐᓂᒃ ᐃᓄᓐᓄᑦ ᐊᒻᒪᓗ ᐃᓕᓴᕆᔭᐅᒪᑦᑎᐊᕐᓗᓂ 

ᐃᓄᒃᑐᑦ ᐃᓕᓴᕆᔭᐅᓯᒪᓗᓂ ᐅᖃᐅᓯᖅ ᑲᓇᑕᒥ ᐃᓄᐃᑦ ᓄᓇᖓᓐᓂ.

ᕿᑭᖅᑕᓃᒃᑯᑦ 
ᓯᕗᓕᖅᐹᕆᔭᖓᓂᑦ 
ᑲᑎᒪᔩᑦ ᑲᑎᒪᓂᖓᑦ 
2019ᒥ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (ᕿᑭᖅᑕᓃᒃᑯᑦ) ᓯᕗᓪᓕᖅᐹᕆᔭᒥᓂᑦ ᑲᑎᒪᔩᑦ ᑲᑎᒪᓂᖃᓚᐅᕐᒪᑕ 

2019ᒥ ᐃᖃᓗᓐᓂ ᒪᔾᔨ 6, 2019ᒥ.  

ᑲᑎᒪᔩᑦ ᑲᑎᒪᓂᖏᑦ ᐱᕕᖃᖅᑎᑦᑎᕙᒃᑐᑦ ᐱᒻᒪᕆᐅᔪᓂᒃ ᐅᖃᐅᓯᖃᕈᓐᓇᕐᓂᕐᒥᒃ ᕿᑭᖅᑕᓃᒃᑯᑦ 

ᐱᓕᕆᐊᕆᔭᖏᑕ ᒥᒃᓵᓄᑦ.  ᕿᑭᖅᑕᓃᒃᑯᑦ ᐃᖅᑲᓇᐃᔭᖅᑎᖏᑦ ᑐᑭᓯᒋᐊᖅᑎᑦᑎᖃᑦᑕᓚᐅᖅᑐᑦ 

ᐱᓕᕆᐊᖑᕙᓪᓕᐊᔪᓂᒃ ᐊᑐᓕᖅᑎᑕᐅᓂᖓᓄᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ 

ᐅᓂᒃᑳᓕᐊᖏᓐᓂᑦ ᐊᒻᒪᓗ ᓴᖅᑭᑎᑦᑎᓚᐅᖅᖢᑎᒃ ᖃᓄᐃᓕᐅᖅᑕᐅᖁᔨᔪᓂᒃ ᕿᑭᖅᑕᓂ ᓱᓕᔪᒥᒃ 

ᑭᓪᓕᓯᓂᐊᖅᑎᒃᑯᑦ ᐅᓂᒃᑳᖏᓐᓂᑦ.  ᑖᓐᓇ ᐅᓂᒃᑳᓕᐊᖅ ᐋᖅᑭᒃᓱᐃᓯᒪᔪᖅ ᐸᕐᓇᐅᑎᓂᒃ ᐊᖏᖁᓪᓗᒋᑦ 

ᖃᓄᐃᓕᐅᕐᓂᐅᓚᐅᖅᑐᓂᒃ, ᒪᒥᐊᓪᓗᑎᒃ ᐊᒻᒪᓗ ᖃᓄᐃᓕᐅᕆᐊᖅᑕᐅᓗᑎᒃ ᕿᑭᖅᑕᓂ ᓱᓕᔪᒥᒃ 

ᑭᓪᓕᓯᓂᐊᖅᑏᑦ ᐊᑐᓕᖁᔭᖏᓐᓂᑦ.  ᑖᓐᓇ ᐅᓂᒃᑳᖅ ᓴᖅᑭᑕᐅᓂᖓ ᐊᑕᐅᑦᓯᒃᑰᖅᑎᑕᐅᓚᐅᖅᑐᖅ ᑖᓐᓇ 

ᑲᓇᑕᐅᑉ ᓯᕗᓕᖅᑎᖓ ᑐᕉᑐ ᓇᓂᓚᕗᒃᑯᑦ ᒪᒥᐊᓐᓂᕆᓚᐅᖅᑕᖓᓂᑦ ᒪᔾᔨ 8, 2019ᒥ ᐃᖃᓗᓐᓂ. 

ᖃᐅᔨᓯᒪᔪᒍᑦ ᑖᒃᑯᐊ ᐱᓕᕆᐊᒃᓴᐅᕙᑦᑐᑦ ᐊᖏᓪᓕᓯᒪᓂᖏᓐᓂᒃ ᐊᒻᒪᓗ ᐃᑲᔫᓯᐊᒃᓴᓂᑦ ᐊᖏᕈᑎᓂᑦ.  

ᑖᒃᑯᐊ ᑲᑎᒪᔩᑦ ᐊᖏᓚᐅᕐᒪᑕ ᑲᔪᓯᑎᑦᑎᓪᓗᑎᒃ 2019-2020ᒧᑦ ᑮᓇᐅᔭᖅᑑᑎᒃᓴᓂᒃ ᐊᒻᒪᓗ 

ᓂᕈᐊᕆᐊᖃᓚᐅᖅᖢᑎᒃ ᑎᒃᑯᐊᖅᑕᐅᔪᒪᔪᓂᒃ ᓂᕈᐊᒐᒃᓴᓕᐅᖅᑕᐅᔪᒪᔪᓂᓗ ᐊᔾᔨᒌᓐᖏᑦᑐᓄᑦ 

ᑲᑎᒪᔨᐅᕝᕕᐅᔪᓄᑦ ᑲᑎᒪᔨᕋᓛᖃᕐᕕᐅᔪᓄᓪᓗ.  ᑕᒪᒃᑯᐊ ᐱᖃᓯᐅᑎᓪᓗᒋᑦ ᑲᑭᕙᒃ ᑲᑐᔾᔨᖃᑎᒌᑦ 

ᑐᓐᓂᖅᑯᓯᐊᓕᕆᓂᕐᒧᑦ ᐊᒻᒪᓗ ᐊᑐᒐᒃᓴᓄᑦ ᐊᔪᐃᓐᓈᓂᕐᒧᑦ ᑲᑎᒪᔨᕋᓛᓂᒃ, ᓄᓇᕗᒥ ᐊᔪᕈᑎᓕᖕᓄᑦ 

ᑲᑎᒪᔨᖏᓐᓄᑦ, ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᖅᑐᕐᓂᕐᒧᑦ ᑲᑎᒪᔨᖏᓐᓄᑦ ᐊᒻᒪᓗ ᑲᑐᔾᔭᐅᓯᒪᔪᓂᒃ 

ᒥᕐᖑᐃᖅᓯᕝᕕᖕᒥᒃ ᐊᐅᓚᑦᑎᕐᓂᒥᒃ ᑲᑎᒪᔨᕋᓛᖏᓐᓄᑦ.   

ᑲᑎᒪᔩᑦ ᑲᑎᒪᓂᖓᑦ ᐱᔭᕇᕐᒪᑦ ᐃᓕᓐᓂᐊᖅᑎᑕᐅᓚᐅᖅᑐᑦ ᑖᒃᑯᐊ ᓄᑖᖑᔪᑦ ᑲᑎᒪᔨᑕᓵᑦ 

ᓂᕈᐊᖅᑕᐅᓵᓚᐅᖅᑐᓂᒃ ᓂᕈᐊᕐᓂᖃᖅᑎᓪᓗᒍ ᑎᓯᐱᕆ 10, 2018ᒥ.

ᑕᓪᓗᕈᑎᐅᑉ ᐃᒪᖓᓂ ᐅᐊᑦᑎᔩᑦ 
ᐃᖅᑲᓇᐃᔭᓕᖅᑐᑦ  

ᕿᑭᖅᑕᓃᒃᑯᑦ ᐳᓛᕆᐊᓚᐅᕐᒪᑕ ᐃᒃᐱᐊᕐᔪᖕᒧᑦ ᐄᐳᓪᒥ ᑲᑎᒪᖃᑎᖃᕆᐊᖅᑐᖅᖢᑎᒃ ᑕᓪᓗᕈᑎᐅᑉ ᐃᒪᖓᓂᒃ ᐅᐊᑦᑎᔨᓂ.  

ᑖᓐᓇ ᓇᐅᑦᓯᖅᑐᕐᓂᕐᒧᑦ ᐱᓕᕆᐊᖓ ᓯᕗᓂᐊᒍᑦ ᐃᑲᔫᓯᐊᖑᔪᖅ ᑕᓪᓗᕈᑎᐅᑉ ᐃᒪᖓᓂᑦ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓂᒃ 

ᐃᑲᔫᓯᐊᖅᑖᕐᓂᖏᓐᓄᑦ ᐊᖏᕈᑎᓂᑦ ᑐᓂᔭᐅᔪᓂᑦ ᑲᓇᑕᒥ ᒥᕐᖑᐃᖅᓯᕝᕕᓕᕆᔨᒃᑯᓐᓄᑦ.  

ᐱᖓᓲᔪᖅᑐᔪᓂ ᐅᐊᑦᑎᔨᓂ ᐃᖅᑲᓇᐃᔭᓕᖅᑐᑦ ᐃᒃᐱᐊᕐᔪᖕᒥ ᐊᐅᓚᑦᑎᓂᐊᖅᑐᓂᒃ ᐊᒻᒪᓗ ᓇᐅᑦᓯᖅᑐᕐᓗᑎᒃ ᑕᓪᓗᕈᑎᐅᑉ ᐃᒪᖓᓂ.  

ᑖᒃᑯᐊ ᐅᐊᑦᑎᔩᑦ ᐊᔾᔨᒌᓐᖏᑦᑐᓂᒃ ᐱᓕᕆᐊᒃᓴᖃᖅᑐᑦ; ᓇᐅᑦᓯᖅᑐᕐᓂᕐᒥᒃ ᑕᕆᐅᕐᒥ ᓯᑰᑉ ᖃᓄᐃᓐᓂᕆᔭᖏᓐᓂᒃ, ᑎᑎᕋᖅᐸᓪᓕᐊᓗᒋᑦ 

ᐃᓕᖅᑯᓯᖃᕐᕕᐅᔪᓂᑦ ᓄᓇᒋᔭᐅᔪᕕᓂᕐᓂ ᐊᒻᒪᓗ ᐃᑲᔪᕐᓂᕐᒥᒃ ᕿᓂᖅᑎᓂᒃ.  ᐃᓚᒋᓪᓗᒋᑦ ᐱᓕᕆᐊᖏᓐᓂᒃ, ᐃᖃᓗᒐᓱᖃᑦᑕᖅᖢᑎᒃ 

ᓇᑦᑎᕋᓱᖃᑦᑕᖅᖢᑎᓪᓗ ᓄᐊᓴᐃᒍᒪᓪᓗᑎᒃ ᑐᑭᓯᒋᐊᕈᑎᓂᒃ ᐃᒪᕐᒥᐅᑕᐅᔪᓂᑦ.  ᐊᖑᔭᖏᑦ, ᓄᓇᓕᖕᒥᐅᓄᑦ ᓂᕆᕕᔾᔪᐊᕈᑕᐅᓲᖑᓪᓗᑎᒃ.  

ᐃᑲᔪᕐᓂᐊᕐᓗᓂ ᖃᓄᑎᒋ ᐱᒻᒪᕆᐅᑎᒋᔭᐅᓂᖏᑦ ᐃᓄᐃᑦ ᓂᕿᖏᑦ ᐊᒻᒪᓗ ᑖᓐᓇ ᐱᓕᕆᐊᖑᔪᖅ, ᑖᒃᑯᐊ ᐅᐊᑦᑎᔩᑦ ᐅᒪᔪᖃᑦᑕᖅᑐᑦ 

ᓂᕿᒃᓴᕆᔭᐅᓂᐊᖅᑐᓄᑦ ᐃᓄᐃᑦ ᑕᐱᕇᑦ ᑲᓇᑕᒃᑯᑦ ᐅᑭᐅᖅᑕᖅᑐᒻᒥᓐᖔᖅᑐᓂᒃ ᓂᕿᖏᓐᓂᒃ ᖃᓄᐃᓕᐅᕐᓂᐅᔪᒥᒃ ᐆᒪᔪᖃᑦᑕᖅᑐᑦ 

ᒪᐃᖑᓕᖅᐸᑦ. 

ᑖᓐᓇ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓂᒃ ᐃᑲᔫᓯᐊᒃᓴᖏᓐᓄᑦ ᐊᖏᕈᑎ ᐱᔭᕇᖅᓯᒪᓕᖅᑎᓪᓗᒍ ᑕᓪᓗᕈᑎᐅᑉ ᐃᒪᖓᓄᑦ ᐃᒪᕐᒥᐅᑕᐃᑦ 

ᓴᐳᔾᔨᕕᖓᓄᑦ ᐊᖏᓂᖅᐹᖑᓂᐊᖅᑐᖅ ᓴᐳᒻᒥᔭᐅᓯᒪᔪᒥᒃ ᐃᒪᓂᒃ ᑲᓇᑕᒥ.  ᐃᒃᐱᐊᕐᔪᒃ ᓄᓇᓕᐅᖃᑕᐅᔪᖅ ᑕᓪᓕᒪᐅᔪᓂᑦ 

ᓄᓇᓕᐅᔪᓂᑦ ᐊᑭᒋᔭᖃᖅᑐᓄᑦ ᑕᓪᓗᕈᑎᐅᑉ ᐃᒪᖓᓂ.  ᑕᐃᒃᑯᐊ ᐊᓯᖏᑦ ᓄᓇᓖᑦ ᐊᑭᒋᔭᖃᖃᑕᐅᔪᑦ ᑕᓪᓗᕈᑎᐅᑉ ᐃᒪᖓᓂ 

ᐊᐅᓱᐃᑦᑐᖅ, ᖃᐅᓱᐃᑦᑐᖅ, ᒥᑦᑎᒪᑕᓕᒃ ᐊᒻᒪᓗ ᑲᖏᖅᑐᒑᐱᒃ.  ᕿᑭᖅᑕᓃᒃᑯᑦ ᓂᕆᐅᒋᔭᖃᖅᑐᑦ ᑕᐃᒃᑯᐊᑦᑕᐅᖅ ᑕᓪᓕᒪᐅᔪᑦ ᓄᓇᓖᑦ 

ᐅᐊᑦᑎᔨᑖᕈᓐᓇᖅᓯᓛᕐᓂᖏᑦ ᓯᕗᓂᕐᒥᒃ. 

20ᓄᑦ ᐊᕐᕌᒍᓄᑦ 
ᓇᓪᓕᐅᕐᓂᖅᓯᐅᕐᓂᖏᑦ 
ᓄᓇᕗᒥ ᐸᖓᒍᔾᔨᓂᖓ
ᕿᑭᖅᑕᓃᒃᑯᑦ ᐊᖓᔪᖅᑳᖓ ᐸᐅᓗᓯ ᐊᕿᐊᕈᖅ ᐅᐱᒍᓱᒃᖢᓂ ᐃᒃᐱᐊᕐᔪᓕᐊᓚᐅᖅᑐᖅ 

ᐃᓚᒋᔭᐅᖃᑕᐅᒍᒪᓪᓗᓂ 20ᓂ ᐊᕐᕌᒍᓄᑦ ᓇᓪᓕᐅᕐᓂᖅᓯᐅᖅᑎᓪᓗᒋᑦ ᓄᓇᕗᒥ ᐸᖓᒍᔾᔨᓂᐅᔪᖅ ᐊᒻᒪᓗ 

ᐃᓕᑕᕆᔭᐅᓪᓗᑎᒃ ᐱᒋᐊᖅᑎᑦᑎᓚᐅᖅᑐᓂᒃ ᑕᒪᑐᒥᖓ.  ᒨᓯᓯ ᐆᔪᑯᓗᒃ, ᔪᐃᓕ ᖃᒪᓂᖅ, ᐱᐅᔪᖅ 

ᐃᓄᒍ, ᓂᐅᕆ ᐃᖃᓗᔾᔪᐊᖅ, ᓰᓱᓪ ᒫᓱᓗ ᑐᓂᔭᐅᓚᐅᖅᑐᑦ ᖁᔭᒋᔭᐅᔾᔪᓯᐊᓂᒃ ᓇᓗᓇᐃᒃᑯᑕᓂ. 

ᕿᑭᖅᑕᓃᒃᑯᑦ ᐅᐱᒍᓱᒃᖢᑎᒃ ᐃᑲᔪᖃᑦᑕᖅᑐᑦ ᐊᕐᕌᒍᑕᒫᕐᒥᒃ ᓄᓇᕗᒥ ᐸᖓᒍᔾᔨᔪᓂᒃ ᑮᓇᐅᔭᓪᓗ 

ᑐᓐᓂᖅᑯᓯᐊᓂᓐᖔᖅᐸᒃᖢᑎᒃ.  ᑐᓂᓯᖃᑦᑕᕐᓂᐊᖅᑐᑦ ᐊᕐᕌᒍᑕᒫᑦ  $10,000ᓂ  ᑕᐃᑯᖓ 

ᑎᑭᓐᓇᓱᓪᓗᒍ ᐊᕐᕌᒍ 2021 ᑖᓐᓇ ᐆᒻᒪᑲᓐᓂᑦᑎᐊᖁᓪᓗᒍ ᐊᒻᒪᓗ ᒪᑭᒪᐃᓐᓇᖁᓪᓗᒍ ᕿᒧᒃᓯᐅᑎᓂᒃ 

ᓱᒃᑲᓴᐅᑎᓂᕐᒥᒃ.  

ᑕᕝᕙ ᐊᕐᕌᒍᒥ, 12ᖑᓚᐅᖅᑐᑦ ᕿᒻᒥᖃᖅᑎᐅᔪᑦ ᓱᒃᑲᓴᐅᓂᐊᖅᑐᓂᒃ ᒥᑦᑎᒪᑕᓕᖕᒥᑦ ᐃᒃᐱᐊᕐᔪᖕᒧᑦ. 

ᐅᓛᓇ ᓄᕿᙵᖅ  ᑎᑎᖅᑲᓂᐊᕐᕕᖓ 1340, ᐃᖃᓗᐃᑦ, ᓄᓇᕗᑦ X0A 0H0 ᐅᖄᓚᐅᑖ: 867-975-8449  
ᓄᓇᓕᓐᓂ ᑐᓴᐅᒪᑎᑦᑎᔪᓂ ᑲᒪᔨ ᓱᑲᑦᑐᑰᕈᑖ: 867-979-3238 onuqingaq@qia.ca

ᔮᒃ ᐅᐃᓕ  ᐃᒃᐱᐊᕐᔪᒃ ᑎᑎᖅᑲᓂᐊᕐᕕᖓ 69, ᐃᒃᐱᐊᕐᔪᒃ, ᓄᓇᕗᑦ X0A 0A0 ᐅᖄᓚᐅᑖ: 867-439-8277 
  ᓱᑲᑦᑐᑰᕈᑖ: 867-439-8217 jwillie@qia.ca

ᐅᓘᓯ ᒫᓂᖕ ᑭᙵᐃᑦ ᑎᑎᖅᑲᓂᐊᕐᕕᖓ 151, ᑭᙵᐃᑦ, ᓄᓇᕗᑦ X0A 0C0 ᐅᖄᓚᐅᑖ: 867-897-8638  
  ᓱᑲᑦᑐᑰᕈᑖ: 867-897-8650 omanning@qia.ca

ᓃᓇ ᕿᓪᓚᖅ ᑲᖏᖅᑐᒑᐱᒃ ᑎᑎᖅᑲᓂᐊᕐᕕᖓ 159, Clyde River, NU X0A 0E0 ᐅᖄᓚᐅᑖ: 867-924-6119 
  ᓱᑲᑦᑐᑰᕈᑖ: 867-924-6120 nqillaq@qia.ca

ᓚᐃᓴ ᐅᐊᑦᓯᑰ ᐊᐅᓱᐃᑦᑐᖅ ᑎᑎᖅᑲᓂᐊᕐᕕᖓᓐᓄᑦ, ᐊᐅᓱᐃᑦᑐᖅ, ᓄᓇᕗᑦ X0A 0J0 ᐅᖄᓚᐅᑖ: 867-980-4076 
  ᓱᑲᑦᑐᑰᕈᑖ: 867-980-4078 lwatsko@qia.ca

ᓕᓕ ᐊᕐᓇᕐᔪᐊᖅ ᓴᓂᕋᔭᒃ ᑎᑎᖅᑲᓂᐊᕐᕕᖓ 9, ᓴᓂᕋᔭᒃ, ᓄᓇᕗᑦ X0A 0K0 ᐅᖄᓚᐅᑖ: 867-928-8103 
  ᓱᑲᑦᑐᑰᕈᑖ: 867-928-8114 larnaqjuaq@qia.ca

ᓯᑐᓂ ᐅᖔᓛᖅ ᐃᒡᓗᓕᒃ ᑎᑎᖅᑲᓂᐊᕐᕕᖓ 117, ᐃᒡᓗᓕᒃ, ᓄᓇᕗᑦ X0A 0L0 ᐅᖄᓚᐅᑖ: 867-934-8760 
  ᓱᑲᑦᑐᑰᕈᑖ: 867-934-8562 sungalaq@qia.ca

ᒪᕇ ᒪᐃᑯ ᐃᖃᓗᐃᑦ ᑎᑎᖅᑲᓂᐊᕐᕕᖓ 1340, ᐃᖃᓗᐃᑦ, ᓄᓇᕗᑦ X0A 0H0 ᐅᖄᓚᐅᑖ: 867-975-8420 
  ᓱᑲᑦᑐᑰᕈᑖ: 867-979-3238 mmichael@qia.ca

ᐱᐅᕆ ᐃᑭᓪᓗᐊᖅ ᑭᒻᒥᕈᑦ ᑎᑎᖅᑲᓂᐊᕐᕕᖓ 82, ᑭᒻᒥᕈᑦ, ᓄᓇᕗᑦ X0A 0N0 ᐅᖄᓚᐅᑖ: 867-939-2135 
  ᓱᑲᑦᑐᑰᕈᑖ: 867-939-2134 pikkidluak@qia.ca

ᓰᓇ ᒫᒃᒧ ᐸᓐᓂᖅᑑᖅ ᑎᑎᖅᑲᓂᐊᕐᕕᖓ 633, ᐸᓐᓂᖅᑑᖅ, ᓄᓇᕗᑦ X0A 0R0 ᐅᖄᓚᐅᑖ: 867-473-8991 
  ᓱᑲᑦᑐᑰᕈᑖ: 867-473-8994 smachmer@qia.ca

ᔪᐊᐱ ᐆᑐᕙ ᒥᑦᑎᒪᑕᓕᒃ ᑎᑎᖅᑲᓂᐊᕐᕕᖓ 459, ᒥᑦᑎᒪᑕᓕᒃ, ᓄᓇᕗᑦ X0A 0S0 ᐅᖄᓚᐅᑖ: 867-899-8640 
  ᓱᑲᑦᑐᑰᕈᑖ: 867-899-8642 jootova@qia.ca

ᓗᐊᓇ ᖁᓪᓗᐊᓕᒃ ᕿᑭᖅᑕᕐᔪᐊᖅ ᑎᑎᖅᑲᓂᐊᕐᕕᖓ 239, ᕿᑭᖅᑕᕐᔪᐊᖅ, ᓄᓇᕗᑦ X0A 0B0 ᐅᖄᓚᐅᑖ: 867-927-8195 
  ᓱᑲᑦᑐᑰᕈᑖ: 867-927-8196 lkullualik@qia.ca

ᓲᓴᓐ ᓴᓪᓗᕕᓂᖅ ᖃᐅᓱᐃᑦᑐᖅ ᑎᑎᖅᑲᓂᐊᕐᕕᖓ 118, ᖃᐅᓱᐃᑦᑐᖅ, ᓄᓇᕗᑦ X0A 0V0 ᐅᖄᓚᐅᑖ: 867-252-3127 
  ᓱᑲᑦᑐᑰᕈᑖ: 867-252-3129 ssalluviniq@qia.ca

ᔫᓕ ᐃᒥᖅᑯᑕᐃᓚᒃ ᓴᓂᑭᓗᐊᖅ ᑎᑎᖅᑲᓂᐊᕐᕕᖓ 90, ᓴᓂᑭᓗᐊᖅ, ᓄᓇᕗᑦ X0A-0W0 ᐅᖄᓚᐅᑖ: 867-266-8162 
  ᓱᑲᑦᑐᑰᕈᑖ: 867-266-8163 jemikotailak@qia.ca

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᓄᓇᓕᓐᓂᑦ 
ᑐᓴᐅᒪᑎᑦᑎᔨᖏᑦ (ᑐᓴᐅᒪᑎᑦᑎᔩᑦ)


